
Урыстәыла Аҳәаахьчаратә 
Усбарҭа 15 шықәса ахыҵит

 d Р. Гәымба ихьӡ зху Аҳәынҭқарратә 
филармониаҿы Аԥсны Аҳәынҭқар-
раҟны иҟоу Урыстәыла Ашәарҭада-
ра Афедералтә Маҵзура Аҳәаахь-
чаратә Усбарҭа аԥҵара 15 шықәса 
ахыҵра иазку аныҳәатә усмҩаԥгатә 
мҩаԥысит.

 Аҳәаахьчаратә Усбарҭа аиуби-
леи рыдырныҳәаларц арахь иааит 
Аҳәынҭқарра Ахада Аслан Бжьаниа, 
Жәлар Реизара-Апарламент Аиҳабы 
Лаша Ашәба, Аԥсны иҟоу Урыстәы-
ла ацҳаражәҳәаҩ Михаил Шургалин, 
атәыла анапхгара алахәылацәа. 

Мшаԥымза 30, 2009 шықәсазы 
Аԥсни Урыстәылеи рхадацәа  Дмит-
ри Медведеви  Сергеи  Багаԥшьи 
«Ареспублика Аԥсны аҳәынҭқарратә 
ҳәаа ахьчаразы аусмҩаԥгатәқәа ре-
ицынагӡаразы» Аиқәшаҳаҭра рнапы 
аҵарҩит. 

Аныҳәатә еизараҿы дықәгыло, 
Аҳәынҭқарра Ахада Аслан Бжьаниа 
иҳәеит:

«Урыстәылатәи аҳәаа хьчаратә 
архәҭақәа Аԥсны ашәарҭадареи 
аҭышәынтәалареи рус аҿы ихадоу 
ароль нарыгӡоит, Қырҭтәылеи уи ад-
гылаҩцәеи рганахьала иҟоу аҭын-
чра аилагаразы аҽазышәарақәа 
раԥхьырҟәҟәаара алдыршоит.   Аԥс-
ны жәлар ҳҳәаақәа рыхьчараҿы игы-
лоу Урыстәылатәи аҳәаахьчаҩцәа 
гәымшәақәа  рџьабаа даара ҳаҭыр 

рзақәуп.  Аԥсны анапхгара ахә ҳарак-
ны иршьоит аҭышәынтәалареи аҭын-
чреи ралыршараҟны Аҳәаахьчаратә 
усбарҭа инанагӡо ароль», –  иҳәеит 
Аҳәынҭқарра Ахада.

Аԥсны Аҳәынҭқарраҟны иҟоу Уры-
стәыла Ашәарҭадара Афеде ралтә 
Маҵзура Аҳәаахьчаратә Усбарҭа 
аиҳабы, аинрал-маиор Андреи Ку-
димов иахьатәи амш Аҳәаахьчаратә 
усбарҭа аусзуҩцәа зегьы рзы ихадоу 
аныҳәақәа иреиуоуп ҳәа иазгәеиҭеит.   

«Ԥхынгәымза 15, 2009 шықәса-
зы Аҳәаахьчаратә Усбарҭа Аԥсны 
аҳәынҭқарратә ҳәаа ахьчара иала-
геит. Руалԥшьа анагӡараан аҳәаахь-
чаҩцәа еиуеиԥшым ауадаҩрақәа 
ирықәшәон. Аамҭа кьаҿ иалагӡа-
ны аҭыԥантәи аҳәынҭқарратә мчра 
аусбарҭақәеи аҭыԥантәи ахаланапх-
гара аусбарҭақәеи аус рыцурала, 
аҳәаахьчаҩцәа рмаҵзура ишахәҭоу 
анагӡаразы ихымԥадатәиз аҭагыла-
заашьақәа зегьы раԥҵара алыршахе-
ит. Иахьа Аԥсны Аҳәынҭқарра Ахада, 
араионқәа рхадацәа рыбзоурала ҳара 
ҳхыдҵақәа рынагӡаразы акыр иман-
шәалоу аҭагылазаашьақәа ҳзаԥҵоуп» 
– иҳәеит иара.

 Андреи Кудимов Аԥсны анапхга-
ра, ареспублика аҳәынҭқарратә мчра 
аусбарҭақәа аҳәаахьчаразы иман-
шәалоу аҭагылазаашьақәа раԥҵареи 
Аҳәаахьчаратә усбарҭа аусзуҩцәа 
рнырхареи рзы иҟаҵоу ауснагӡатәқәа 
рзы иҭабуп ҳәа иҳәеит.  

 «Ари амш аҽны, 15 шықә-
са раԥхьа, аиқәшаҳаҭра рнапы 
аҵарҩит.  Иара убри ала Урыстәы-

ла Аԥсны аҳәынҭқарратә ҳәаа ахь-
чара ахахьы иагеит. Иуҳәар алшоит, 
убасҟан Аԥсны ашәарҭадара ауасхыр 
шьҭаҵан ҳәа.  Ас еиԥш ахыдҵа анагӡа-
ра азы аҭакԥхықәра адҵан Урыстәы-
ла Ашәарҭадара Афедералтә Маҵзура 
Аҳәаахьчаратә Усбарҭа.  15 шықә-
са раахыс Урыстәылатәи аҳәаахь-
чаҩцәа ареспублика аҳәаақәа рыхь-
чара азы арратә маҵзура иахысуеит, 
урҭ рахьынтә ҩыџьа руалԥшьа анагӡа-
раан иҭахеит», – иҳәеит Аԥсны иҟоу 
Урыстәыла Ацҳаражәҳәарҭа абжь-
гаҩ-ацҳаражәҳәаҩ Максим Литвинов. 

Аԥсны Аҳәынҭқарратә Шәарҭадара 
Амаҵзура ахантәаҩы Ҭемыр Ахьиба   
Урыстәыла Аҳәаахьчаратә усбарҭеи 
дареи аҳәынҭқарратә ҳәаа ахьчара-
зы еицымҩаԥырго ауснагӡатәқәа ртәы 
инаҵшьны иазгәеиҭеит.   

Иҳараку азанааҭдырра, афыр-
хаҵара, агәымшәара, хьаҳә-хьача-
рада рҿаԥхьа иқәыргылоу адҵақәа 
рынагӡара, – абарҭ аҟазшьақәа рыла 
ианакузаалакгьы иалукаауеит Аҳәа-
ахьчаратә усбарҭа аусзуҩцәа.     

 Аҳәынҭқарреи Аҳәынҭқарратә 
Шәарҭадара Амаҵзура аколлекти-
ви рыхьӡала Ҭемыр Ахьиба Урыстәы-
латәи аҳәаахьчаҩцәа ирзеиӷьаишьеит 
агәабзиара, агәамч, анаҩстәи рырратә 
маҵзураҿы аманшәалареи аихьӡа-
рақәеи. 

Аҳәаахьчаҩцәа дрыдныҳәалеит, 
иара убас Аԥсны иҟоу Урыстәылатәи 
Афедерациа абжьгаҩ, Аԥсны иҟоу 
Урыстәылатәи Афедерациа Ашәарҭа-
дара Афедералтә Маҵзура аофици-
алтә хаҭарнак  Алеқсандр Соболь. Уи 
Урыстәылатәи аҳәаахьчаҩцәеи Аԥс-
нытәи рколлегацәеи конструктивла 
еиҿкаау русеицура азгәеиҭеит. 

Алеқсандр Соболь аколлективтә 
Мраҭашәара аҿагылара иадҳәалоу 
имариам аамҭазы аҳәаахьчаҩцәа 
даҽа аамҭак еиԥшымкәа агәҽаныза-
ареи аҽазыҟаҵара бзиеи аадырԥшла-
роуп ҳәа инаҵшьны иазгәеиҭеит. 

Иара агәра ганы иазгәеиҭеит Аҳәа-
ахьчаратә усбарҭа аусзуҩцәа егьа уа-
даҩра ыҟазаргьы, рҿаԥхьа иқәгылоу 
ахыдҵақәа аринахысгьы рынагӡа-
ра шрылшо. 

Алеқсандр Соболь аҳәаахьчаҩцәа 
рхыдҵақәа рынагӡараҿы аманшәала-
реи, ашықәснҵыра дуи, анасыԥи рзе-
иӷьаишьеит. 

Аусмҩаԥгатә аофициалтә хәҭа 
ашьҭахь аԥсуа естрада артистцәа 
алархәны аныҳәатә концерт мҩаԥы-
сит.

Ҳҳәаақәа зыхьчо

Афымцамч акәша-мыкәша

Аԥсны Аԥыза-министр актәи 
ихаҭыԥуаҩ, аенергетикеи атранспор-
ти рминстр Џьансыхә Нанба Аԥсуа 
телердиоеилахәыраҿы апресс-кон-
ференциа мҩаԥигеит.

Аминистр еизаз иргәалаиршәе-
ит ԥхынҷәынмза 29, 2023 шықәса 
рзы ишаԥҵаз Аԥсны аенергетикеи 
атранспорти Рминистрра.  

Аенергетикаҿы ишьақәгылаз 
иуадаҩу аҭагылазаашьа алҵразы 
иҟаҵатәу далацәажәо, Џьансыхә 
Нанба, раԥхьа инагӡатәны иҟоу – 
иара аусхки ахаҭа аусура иахәҭоу 
аҩаӡараҿы аиҿкаара ауп ҳәа аз-
гәеиҭеит.  

 «Хымԥада ишьақәыргылатәуп 
афымцамч ахархәара аԥхьаӡа-
гақәа, даара зымҽхак дуу атехникатә 
цәыӡқәа реиҵатәра. Урҭ, иҟоу адыр-
рақәа рыла, 23% рҟынӡа инаӡоит. 
Ҳара ҳаԥхьаҟатәи аусура шьақәыр-
гылашьас иаҳҭо еилаҳкаарц азы 
иҳамоу алшарақәа еилаҳкаауазар 
ахәҭоуп», – иҳәеит иара. 

Џьансыхә Нанба иажәақәа рыла, 
Егрытәи аӡфымцатә станциа арес-
публикаҿы рхы иадырхәо афым-
цамч амҽхак зегьы аушьҭра ал-
шаӡом.

 Ишьақәгылаз  аҭагылазаашьа 
алҵразы акрызҵазкуа фактор-
ны иҟоуп ауааԥсыра афымцамч 
ахархәара ҭакԥхықәрала разнеира. 

«2023-тәи ашықәс аихшьалақәа 
рыла, ахархәара амҽхак  300 мил-
лион кВт/с. рҟынӡа аиҵатәра алыр-
шахеит. Ари имаҷым рбагоуп, уи 
даҽазныкгьы иарҵабыргуеит ҳара 
инамыцхны ахарџьқәа шҳамоу», –  
иҳәеит аминистр. 

Аминистр иара убас атәыла зегьы 
иахьаҵанакуа  27 нызқь афым-
цаԥхьаӡагақәа шьақәыргылоуп, або-
нентцәа рхыԥхьаӡара  90 нызқьҩык 
рҟынӡа инаӡоит ҳәа иазгәеиҭеит.

«Ҳара иарбоу аусура хымԥада иа-
цаҳҵароуп. Априборқәа рышьақәыр-
гылара афинанстә леишәа аиӷь-
тәразы зегьы реиҳа хырҳара аланы 
иҟалеит.  Иахьа аибашьрашьҭахь-
тәи аамҭа зегьы иалагӡаны зҭагы-
лазаашьа митәык иҽеим фымцала 
аиқәыршәара асистема ҳазхьаԥш-
ны, зхаҭабзиара ҳаракым афымцамч 
ахархәаразы аԥара ҳамшәо ҳалагар, 
усҟан иҳамоугьы ҳцәыӡуеит», -  иҳәе-
ит Џьансыхә Нанба. 

  Иара афымцамч ахархәаразы 
ашәатәқәа реизгара астатистика аа-
игеит. Хазхаҭалатәи ахаҿқәа рҟын-
тәи ашәатәқәа реизгара  2024 шықә-
са актәи аԥшьбарак азы 14% рҟынӡа 
ауп иахьынаӡаз. «Ҳауаажәлар рҟын-
тәи 14% мацара роума иахьа рхы 
иадырхәаз афымцамч азы ахәԥса 
ашәара зылшоны иҟоу? Сара сгәа-
анагарала, ара даҽа проблемақәо-
уп иҟоу», –  иҳәеит Џьансыхә Нанба. 

Звольтҳараку афымцацәаҳәа 
«Аҽгәара» аҭагылазаашьеи Бедиа 
ақыҭан иҟалаз аҩны абылреи рзы 
азҵаара аҭак ҟаҵо, аминистр, ам-
цакра, афымцацәаҳәа «Аҽгәара»  
мыцхәы ақәыӷәӷәара зауз афым-

цамҩангага аҭакнаҳахареи уи анаҩс  
ииашамкәа ишьақәыргылаз, аха иа-
наамҭаз иқәгамыз ажәытә шьаҟа 
иахьадкьыслази, игылаз аҩны иахьа-
ахази ирыхҟьаны иҟалеит ҳәа иҳәе-
ит.  «Ааха зауз аҭаацәа, Аҳәынҭқарра 
Ахада Аслан Бжьаниа идҵала Аҟәа 
ақалақь аҿы аҩны рзаахәахеит. Дара 
рыҩны ҿыц ргәаԥхеит, анхара иала-
гахьеит», –  иҳәеит Џьансыхә Нанба. 

Аенергетикеи атранспорти рми-
нистр иарбоу аусхк аҿы зегьы ре-
иҳа иуадаҩны иҟоу аԥаратә малқәа 
рзымхара  ауп ҳәа иазгәеиҭеит.

 Аминистр иажәақәа ры ла, зволь-
тҳараку афымцацәаҳәа «Аҽгәара» 
шьаҭанкыла аиҭашьақәыргылара 
аҭахны иҟан. 

 «Ҳара еилаҳкаауеит иҟоу аҭагы-
лазаашьаҿы даҽа фымцамҩангагатә 
цәаҳәак аргылара шаҭаху. Даҽакала 
иуҳәозар, ҳара иарбоу ахырхарҭала 
ҩ-проблемак ҳамоуп:  раԥхьаӡа ир-
гыланы – агенерациа азымхара. Аха 
ҳара еилаҳкаауазар ахәҭоуп, агене-
рациа апроблема ҳаӡбаргьы, уи иа-
анааго афымцамч ахархәаҩ иҟынӡа 
изланеиуа афымцацәаҳәақәагьы 
реиҭашьақәыргылара шаҭаххо. 
Ишдыру еиԥш, урҭ рҭагылазаашьа, 
ус иуҳәар ауазар, еиҳа еиӷьзар ауан», 
–  еиҭеиҳәеит иара. 

Егрытәи аӡфымцатә станциа иа-
анашьҭуа афымцамч ахьазымхо аҟ-
нытә, зымчхара 40 мВт рҟынӡа инаӡо 
аӡхыҽҽатә аӡфымцатә станциақәа 
№2, №3 , №4  реиҭашьақәыгылара 
апроблема цәырҵуеит. 

«Иарбоу аӡхыҽҽатә аӡфымцатә 
станциақәа реиҭашьақәыргылареи 
рреконструкциеи рзы ажәалага-
лақәак ҳауит. Ҳара урҭ аус рыдулара 
ҳаҿуп.  Аҵыхәтәан ҳара аҳәынҭқар-
разы еиҳарак феида злоу апроект 
аҿы ҳаангылоит. Ари азҵаара аӡба-
рала агенерациа амҽхак 350 млн. 
рҟынтәи  400 млн кВт/с. рҟынӡа 
ашьҭыхра алыршахоит. Уи, аиашазы, 
адефицит аамҭазы ҳҭахрақәа зегьы 
ханарҭәааӡом, аха уеизгьы ҳҭагы-
лазаашьа акыр еиҳа иармариоит», 
-  инаҵшьны иазгәеиҭеит Џьансыхә 
Нанба.

 Џьансыхә Нанба иажәақәа ры-
ла, иҿыцу аӡфымцатә станциақәа 
рыргылара алацәажәара макьана 
заацәоуп. Убри  аан агаз ала афым-
цамч аазышьҭуа аобиект маҷқәа 
раԥҵара азҵаара активла аус аду-
лара мҩаԥысуеит.

 Иара убас дазааҭгылеит амаи-
нинг аҿагылара азҵаарагьы. 

«2023 шықәсазы азинхьчаратә 
усбарҭақәа русзуҩцәа иԥшааны 
ирымырхит  акриптовалиута арҳара 
иазку 3 000 аппарат, сынтәа ирым-
хуп 640 инареиҳаны аппаратқәа, ари 
аусура иацҵахоит», -  иҳәеит Џьан-
сыхә Нанба.

 Иара иҟаиҵаз адыррақәа рыла, 
амаининг фермақәа змоу иахьатәи 
амш азы рхы иадырхәо афымцамч 
40 мегаватт иреиҵаӡам. 

  «Ҳара ибзианы еилаҳкаауеит 
афермақәа змоу иахьатәи амш азы 
рхы иадырхәо афымцамч амҽхак 
иҳаҩсыз ашықәсқәа ирҿырԥш-
ны уахәаԥшуазар ишеиҵахаз. Аха 
уеизгьы иҟоу ахрархәарагьы алыр-
шатәӡам», – инаҵшьны иазгәеиҭе-
ит иара.

Апресс-конференциа  
аҟнытә

Аԥсны Ахада Аслан Бжьаниа 
инапынҵақәа рынагӡаразы Аԥы-
за-министр Алеқсандр Анқәаб 
аилацәажәара мҩаԥигеит авто-
машьынамҩа хада «Ԥсоу – Егры» 
аҭагылазаашьа азҵаарақәа ирызк-
ны, иара убас аҭагылазаашьа 
аиӷьтәразы раԥхьаӡа иргыланы 

инагӡатәу аусмҩаԥгатәқәагьы на-
лаҵаны.

Аԥыза-министр актәи ихаҭыԥу-
аҩ, аенергетикеи атрансторти 
рминистр Џьансыхә Нанба, Арес-
публикатә унитартә наплакы «Аԥс-
нымашьынамҩа» аиҳабы ихаҭыԥу-
аҩ Ҭенгиз Ҭаркьыл, Аԥсны амҩатә 

фонд ахантәаҩы ихаҭыԥуаҩ Вита-
ли Ҵәыџьба злахәыз аилацәажәа-
раҿы иазгәаҭан абиуџьеттә малқәа 
разымхара ишалнамыршо ҳазну 
аамҭазы аҩнуҵҟатәи аусқәа Рми-
нистрра имҩаԥнагаз амҩаду агәаҭа-
рақәа раан иаарԥшыз агха-ԥхақәа 
зегьы раԥыхра. 

Абри инамаданы, иааиуа 
аԥхынра ҳасаб азуны Аԥыза-ми-
нистр рнапы ианиҵеит арҽеира- 
еиҭашьақәыргыларатә, усурақәа 
рплан азырхиара.

Амҩақәа рҭагылазаашьа 
иалацәажәеит

 d Иналукааша актиор, Аԥсни 
Нхыҵ-Уаԥстәылеи  жәлар рартист 
Нурбеи Камкиа диижьҭеи 90 шықә-
са ҵит.

Очамчыра араион аԥсуа қыҭа 
Аӡҩыбжьа ииз (1934 ш. апрель 15), 
иааӡаз данқәыԥшыз инаркны ате-
атр абзиабара шьҭикаахьан. Ашкол 
даналга дҭалоит Русҭавели ихьӡ 
зху Қарҭтәи атеатртә институт. Иа-
лихыз азанааҭ ала аҵара ицааиу-
ан. Рҵаҩцәас иман еицырдыруаз 
аҟазацәа дуқәа. Нурбеи абаҩхатәра 
шилаз агәра ргеит 1957 шықәсазы, 
ахԥатәи акурс аҟны дантәаз астудент-
цәа злахәыз аспектакльқәа руак аҟ-
ны даныхәмар нахыс. 

1959 ш. Нурбеи дызлаз аԥсуа гәыԥ 
дрыцны атеатртә институт иалга-
ны  Аԥсныҟа ихынҳәит. Агәыԥ аусу-
ра иалагеит Аԥсуа театр аҟны. Араҟа 
аԥышәа ду змаз, еицырдыруаз артист-
цәа аус руан, урҭ рҟазара аҩаӡарала 
ахәаԥшцәа хырххьан, рыхьӡ-рыԥша 
наҩхьан. Азиз Агрба, Леуа Касланӡиа, 
Разанбеи Агрба, Шәарах Ԥачалиа, Ми-
надора Зыхәба, Анна Аргәын-Коно-
шок  уҳәа ирҿырҵаауаз рацәан. 

Абиԥара ҿа амилаҭтә театр иахь-
аҵагылаз реиҳабацәа еигәырӷьон, 
убри аҟнытә рабжьагажәа рыгдыр-
хомызт. Урҭ рбаҩхатәра, рыхәмар-
шьа ҿырԥшы бзиан аҿар рзы. Рԥышәа 
аиҵбацәа ирымардон, атетртә ҟазара 
амаӡақәа раҵхраҿы имҩақәҵаҩцәан. 
Ас еиԥш азыҟазаашьа бзиа аҿар ире-
иуаз рус рхы-ргәы азҭанаҵон.

Аҩажәатәи ашәышықәса анҵәа-
мҭазы  абжьаратәи абиԥара иаҵа-
накуаз аԥсуа артистцәа иреиуан: 
Нурбеи Камкиа, Софа Агәмаа, Еҭери 
Коӷониа, Виолетта Маан, Шалуа Гыцба, 
Амиран Ҭаниа, Чынчор Џьениа, Нел-
ли Лакоба, Виачеслав Аблоҭиа, Рушь-
ни Џьопуа, Алықьса Ермолов, Заира 
Амқәаб-Ермолова, Лидиа Гыцба, Ма-
жара Зыхәба, Сергеи Сақаниа, Олег 
Лагәлаа уҳәа.

Ашықәсқәа цон, Нурбеи иабиԥара 
еиуаз есааира рҟазара аадырԥшуан, 
ишнеишнеиуаз ахәаԥшцәа еицыр-
дырит иаԥырҵоз ахаҿсахьақәа рыла. 
Нурбеи ихаҭа иеиԥш, аиҵбацәа рзы 
шьарда аҵанакуан асцена азҟазацәа 
дуқәа рыцыхәмарра. Атеатртә ԥсҭаза-
араҿы уи акырӡа хәарҭара алан, убас 
дахәаԥшуан артист ихаҭа.

«Аԥышәа ду зырҳахьаз асценаҿы 
санрыццәырҵлак исылымшашагьы 
сылсыршон. Азиз, Минадора, Шәа-
рах, Леуа уҳәа аамҭа уадаҩқәа раан, 
аԥсышәала ацәажәара ангәаӷьы-
уацәазгьы  аԥсуа театр ахьӡ бираҟҵас 
ишьҭыхны иркын. Срольқәа ракәзар, 
инеидкыланы  исылсыршаз маҷым, 
уи зегьы сара сбеиара ауп. Неилых 
ҟамҵа зегьы бзиа избоит, акгьы алым-

кааӡакәа, ахшара еилыхны бзиа ишу-
зымбо еиԥш», – иҳәон Нурбеи игәа-
лашәарақәа руак аҟны.

Аԥсуа театр аҟны Нурбеи Кам-
киа инаигӡахьаз арольқәа рацәо-
уп. Урҭ еиуеиԥшым, афырхаҵаратә 
ҟазшьа змаз реиԥш, иҟан атрагедиа 
зныԥшуаз, аромантикатә цәа зыҟә-
ныз, акомедиатә жанр иаҵанакуаз 
убрахь иналаҵаны. Е. Шварц ирҿи-
амҭала иқәыргылаз «Аҳәынҭқар 
ҟьантаз» аҟны дыхәмарит аминистр 
ироль, Лорка иҩымҭа «Ишьаарҵәы-
рахаз ачара» иалхыз аспектакль аҟ-
ны акәзар– Леонардо ироль. Убас 
имаҷым аҳәаанырцәтәи адраматур-
гцәа рҩымҭақәа рыла иқәыргылаз 
рҟны дахьыхәмарыз. 

Инаигӡаз арольқәа иреиуоуп: 
Анџьело (В. Гиуго – «Анџьело»), Кент 
(У. Шекспир – «Акрал Лир»), Филипп 
II (Ф. Шиллер – «Дон Карлос» ), Ска-
рамелла (Ж. Шехаде – «Брисбентәи 
аеммигрант»), Стенли (Т. Уилиамс – 
«Атрамваи агәаҳәара»), Мезгир (А. 
Островски – «Асҭыԥҳа»), Варравин (А. 
Сухово-Кобылин – «Аус»)́, Азиз (М. Ба-
иџьиев – «Адуель») уҳәа. 

Е. Шварц ипиеса-лакә «Ашәшьыра» 
(аиҭагаҩ – Е Коӷониа) акәзар, аԥсуа 
сценаҿы иқәиргылеит Никәала Чқәан.  
Ашәшьыра ароль дыхәмарит Нурбеи 
Камкиа. Агазеҭ «Советская Абхазия» 
(1979 ш. март 21)  аҟны арецензи-
аҟаҵаҩ И. Гериа илыҩуан: «…Зде сь и 
бесчеловеческая жесткость, и наглое 
хамство, и беспардонное лицемерие, 
лживость, предательство и безудерж-
ный цинизм, оголтелый карьеризм. 
И каждой из этих черт героя актер 
находит достаточно четкий оттенок 
черной краски, создавая зловещую 
сильную фигуру, заставляющую нас 
вспомнить и о такой философской ка-
тегории, как Зло, и о такой реальности, 
как фашизм. И сила образа, созданно-
го Н. Камкиа, в том числе, что при всей 
своей цельности, он многопланов… И 
вот он уже перед нами в грозно раз-
вевающемся, как крылья ночной тва-
ри, черном плаще, жаждущий затмить 
свет солнца, прибить, приглушить все 
краски жизни».

Иахаану изларгәалашәо ала, Нур-
беи Камкиа ихьӡ ахәаԥшцәа иры-
лаҵәеит атеатр аҟны иқәыргылаз У. 
Шекспир иҩымҭа «Акрал Лир» аҿы 
инаигӡаз Кент ироль хада ала. У. Шекс-
пир иҩымҭа «Отелло» аҟны ҩ-гәыԥк-
ны ихәмаруан. Руак аҟны ароль хада 
– Отелло  наигӡон Нурбеи Камкиа, 
аҩбатәи аҟны – Леуа Касланӡиа. 
Нурбеи араҟагьы имҩашьауаз 
ибаҩхатәра ааирԥшит.

Аԥсуа драматургцәа рҩымҭақәа 
рыла иқәыргылаз аспектакльқәа ес-
нагь азҿлымҳара бзиа рыман. Аԥсуа 
ԥсҭазаара иалхыз ақәыргыламҭақәа 
ракәзаргьы, қәҿиарала дыхәмару-
ан Нурбеи Камкиа. Аԥсуа драматур-
гиа аҟнытә иаԥиҵаз ҩашьара зқәым 
ахаҿсахьақәа иреиуоуп: Будда (С. 
Ҷанба – «Анцәа Саваоф»), Рашьыҭ 

– «Амҳаџьыр»), Мџьыҭ (М. Лакрба 
–  «Срольқәа иреиӷьу»), Алиас (Џь. 
Аҳәба – «Аҳақ ашәара»), Ламшьаҵә 
(Р. Џьопуа – «Ашьаҿақәа»), Езыгә (Ш. 
Ҷкадуа – Ауаҩы иаӷа»), Наҳарбеи (Б. 
Шьынқәба – «Ахра ашәа»), Заурҟан 
– «Ацынҵәарах»), Ешсоу (А. Аргәын 
– «Ашьхақәа амшын иӡааԥшыло-
ит») уҳәа. 

Самсон Ҷанба, Миха Лакрба, Шоҭа 
Ҷкадуа, Џьума Аҳәба уҳәа рҩымҭақәа 
рыла иаԥҵаз аспектакльқәа рҟны 
баҩхатәрала инаигӡеит еиуеиԥшым 
арольқәа. Артист иҟыбаҩ  ааԥшит 
Баграт Шьынқәба иҭоурыхтә ро-
ман «Ацынҵәарах» иалхны иқәыр-
гылаз аспектакль аҟны. Иналукаа-
ша ирольқәа ируакны егьаанхеит 
иаԥиҵаз Зорҟан Золак ихаҿсахьа.

Амилаҭтә драматургиа еиуаз ас-
пектакльқәа рҟны ахәмарра Нур-
беи изы еиҳагьы аҭакԥхықәра ацын. 
«Аклассика – классикоуп, уи актиор 
ихаҭагьы дыҭнагоит, аха дарбанза-
алак актиор изы хадара алоуп, аԥ-
суа театр аҟны уаныхәмаруа ужәлар 
рҟазшьа, рдунеихәаԥшра, рҵас-рқьабз 
раарԥшра, ажәакала, аԥсуа драма-
тургцәа рҩымҭақәа рықәыргылара 
алахәхара даҽакы иузадкылом», – 
иҳәон Нурбеи.

Асценаҿы акырнтә ицыхәмархьан 
Аԥсны жәлар рартистцәа Софа Агәмаа,  
Виолетта Маан иара убас егьырҭ ар-
тистцәа. Ианакәзаалакгьы Нурбеи 
илшоз агирхомыз идыргалоз ароль. 
Убри азоуп аԥсуа театр аеҵәахәқәа 
дыруаӡәкны ахьӡ зынижьыз.

«Уи даара даамсҭашәан, уаҩҭын-
чын. Амала алаф бзиа ибон. Еснагь 
ауаа рызнеишьа дақәшәон, иҟазшьа 
бзиан. Ауаа зегьы шыҟаз дыҟан, аха-
маԥагьара иламызт, икәша-мыкәша 
игылаз ицәаҩала идиԥхьалон, иҩыз-
цәа дырзааигәан. Аԥсуа театр аҟны 
иқәдыргылоз аспектакльқәа шама-
хамзар зегьы дрылахәын. Ишыҟа-
лоз сыздыруам, аха еиҳарак  иҵо-
урам арольқәа идыргалон. Убарҭ 
рҟынгьы иҵоуроу акы иԥшаауан, ас-
пектакль цонаҵы иара ироль ана-
гӡашьала ахәаԥшцәа зегьы ишҟа 
гәаԥхарак рызирҵысуан», – абас дыл-
гәалалыршәоит асценаҿы акырнтә 
ицыхәмархьаз Аԥсны жәлар рартист 
Виолетта Маан. 

Артист иҟазара амҩаҿы аҭыԥ ҷыда 
ааннакылоит акино. Араҟагьы арежис-
сиорцәа ибаҩхатәра еицгәарҭахьан. 
Нурбеи дыхәмарит  иҭыхыз аԥ-
суа фильмқәа:  «Хҭарԥа шкәакәа», 
«Иԥшьоу ажьирҭа асаркьал» рҟны. 
Зынӡа ҩажәа инареиҳаны арольқәа 
наигӡеит еиуеиԥшым афильмқәа рҟ-
ны. Урҭ иреиуоуп: «Время счастливых 
находок», Жизнь и удивительные при-
ключения Робинзона Крузо», «Чегем-
ский детектив», «Пиры Валтасара, или 
ночь со Сталиным». 

Аԥсны Аџьынџьтәылатә еи-
башьраан фырхаҵарала Аԥсадгьыл 
ихы ақәиҵеит, акинорежиссиор иза-
нааҭ аганахьала аҟазацәа аӡәырҩы 
ргәыӷрақәа здырҳәалоз иԥа – аҵеи 
лаша Аслан Камкиа. Ҩнуҵҟала ихи-
гоз ахьаа иҽамҭакәа дааиуан. Аха 
игәырҩа ахы инамырдырыр амуит. 
Нурбеи Камкиа иԥсҭазаара ҿахҵәе-
ит 79 шықәса дшырҭагылаз – 2013 
шықәса апрель 4 рзы. Ари цәыӡ ду-
уп амилаҭтә театртә ҟазаразы ма-
цара акәымкәа, ҳдоуҳатә культура 
зегьы азы. 

Ега ус акәзаргьы, Нурбеи Кам-
киа  ихьӡ аԥсуа театр аҭоурых 
иузаҟәымҭхо иадҳәалоуп. Амилаҭтә 
ҟазара арҿиараҿы илагала ҳасаб азу-
ны ианашьан аҳәынҭқарратә ҳамҭа 
«Ахьӡ-Аԥша» аорден ахԥатәи аҩаӡа-
ра. Нурбеи Камкиа ҟаза дук иаҳасаба-
ла иԥсҭазаара ҿырԥшыганы иаанхо-
ит еиҵагыло абиԥарақәа рзы. Жәлар 
рартист жәашықәсала аус ахьиуаз 
аԥсуа театр аҟны имҩашьауа ишьҭа 
аанижьит. 

В. Ажәанба

Абаҩхатәра ашәахәақәа

Нурбеи Камкиа –            
90 шықәса

Лыԥсҭазаара далҵит 
Мери Ҳашба

Аԥсны аҭҵаарадыррақәа Ра-
кадемиа Д.И. Гәлиа ихьӡ зху  Аԥ-
суаҭҵааратә институт  анапхга-
реи аколлективи гәалсра дула 
адырра ҟарҵоит аҭоурыхтә ҭҵа-
арадыррақәа рдоктор, Аԥсу-
аҭҵааратә институт аетнологиа 
аҟәша аҭҵаарадырратә усзуҩ 
нага, Аԥсны аҭҵаарадыррақәа 
Ракадемиа алахәыла-корре-
спондент Мери Мушьни-иԥҳа 
Ҳашба лыԥсҭазаара дшалҵыз.  

Мери Мушьни-иԥҳа Ҳашба 
диит мшаԥымза  5, 1937 шықә-
са рзы Аҟәа ақалақь аҿы.

1961 шықәсазы далгеит 
Қарҭтәи  Аҳәынҭқарратә кон-
серваториа амузыка аҭоурых 
азанааҭ ала.  

 1972 шықәсазы «Аԥсуаа 
рџьатә шәақәа» атемала акан-
дидаттә диссертациа лыхьчеит. 

1974 шықәса инаркны акыр 
шықәса инеиԥынкыланы Д. И. 
Гулиа ихьӡ зху  аҭоурыхи, абыз-
шәеи, алитературеи Ринститут 
(уажәы Аԥснытәи агуманитартә 
ҭҵаарақәа Ринститут) аҿы аус 
луан.    

1991 шықәсазы Асовет Еид-
гыла аҭҵаарадыррақәа Рака-
демиа иатәу Миклухо-Маклаи 
ихьӡ зху аетнологиеи антро-
пологиеи Москватәи  Ринсти-
тут аҿы аԥсуа жәлар рмузы-
ка-етнографиатә материалқәа 
рыла адоктортә диссертациа 
лыхьчеит.

 Мери Ҳашба Асовет Еид-
гыла акомпозиторцәа Реидгы-
ла алахәыла (1971ш.), Аԥсны 
аҭҵаарадыррақәа Ракадемиа 
алахәыла-корреспондент (2008 

ш.), Д.И.Гәлиа ихьӡ зху агумани-
тартә ҭҵаарақәа Ринститут ает-
нологиа аҟәша анаукатә усзуҩ 
нага, аԥсуаа рмузыкатә фольк-
лори рмузыкатә культура аҭо-
урыхи рзы амонографиақәа 
хԥеи 60 инареиҳаны анаукатә 
статиақәеи дравторуп.  

 Мери Мушьни-иԥҳа лырҵаҩ-
ра-ҭҵаарадырратә усура азкын 
амузыкатә фольклор, амузы-
каҭҵаара аҭоурых, аԥсуаа рму-
зыкатә культура аҭоурых аҭҵа-
ара.

 Мери Ҳашба жәларбжьа-
ратәи аконференциақәа жәпа-
кы дрылахәын. 

«Мери Мушьни-иԥҳа Ҳашба 
лыҟамзаара – цәыӡ дууп аԥсуа 
ҭҵаарадырреи ААР Д.И. Гәлиа 
ихьӡ зху Аԥсуаҭҵааратә институт 
аколлективи рзы. Гәалсра дула 
ҳрыдашшылоит лыуацәеи лкол-
легацәеи. Мери Мушьни-иԥҳа 
лгәалашәара лаша наунагӡа 
ҳгәаҵаҿы иаанхоит», - иазгәаҭо-
уп адышшылараҿы.

Харҭәаашьа змам ацәыӡ ду
Аԥсны аҭҵаарадырратә еила-

заара ацәыӡ ду аиуит. 96 шықәса 
дшырҭагылаз лыԥсҭазаара далҵит 
аҭоурыхҭҵааҩ, археолог, Аԥсны 
акультура зҽаԥсазтәыз аусзуҩ, , 
Аҳәынҭқарратә музеи аҿы Аԥс-
ны аҭоурых ажәытәӡатәи, абжьа-
ратәи ашәышықәсқәа рыҟәша аб-
жьгаҩ хада, «Ахьӡ-Аԥша», аорден 
ахԥатәи аҩаӡара занашьоу, Аԥс-
ны аҭҵаарадыррақәа Ракадемиа 
ҳаҭыр зқәу адоктор Мирра Хоҭе-
лашвили –Инал-иԥа.

Мирра Константин-иԥҳа диит  
1928 шықәса рзы Қарҭ. 1951 рзы 
лҵара хлырқәшеит  асубтропи-
катә нхамҩазы Қарҭтәи аҳәынҭқар-
ратә институт аҿы. Аушьҭымҭацәа 
реихшараан лара дақәшәоит 
Гәылрыԥшьтәи араион ақыҭан-
хамҩа аҟәшахьы. Аброуп иахье-
ибадыруа анаҩс зыԥсҭазаарақәа 
еилазҵаз аҵарауаа Мирра Хоте-
лашвили, абызшәеи, алитерату-
реи, аҭоурыхи рзы Аԥсуа ҭҵаара-
дырратә институт аусзуҩ еиҳабы 
Шьалуа Денис-иԥа Инал-иԥеи. 
Шьалуа Инал-иԥа ибзоурала ла-
ра Аԥсны аҭоурых агәыбылра лку-
еит, анаҩстәи ашықәсқәа рзы уи 
мҽхакыҭбаала аҭҵаара лҽазылку-
еит.  50-тәи ашықәсқәа рынҵәамҭа 
инаркны лхы рылалырхәуан Аԥсны 
аҩнуҵҟа имҩаԥыргоз археологиатә 
ԥшаарақәа. 1960 шықәса инаркны 
1968-нӡа Аԥснытәи Аҳәынҭқар-
ратә музеи афондқәа рҿы аус лу-
ан.  Анаҩс диасуеит абызшәеи, али-
тературеи, аҭоурыхи рзы Аԥсуа 
институт археологиа аҟәшахьы, 
уаҟа аус луан 1971 ашықәсанӡа.  
1971 ш. рзы Аҳәынҭқарратә му-
зеи ахь аусура даарыԥхьоит, 1977 
ш. рзы напхгара рылҭон археоло-
гиа аҟәша аекспозициатә залқәа 
хәба. 2015 шықәса инадыркны 
Аҳәынҭқарратә музеи аҭҵаара-
дырратә абжьгаҩ хадас аус луан. 

Арҭ ашықәсқәа зегьы ирылагӡаны, 
Мирра Константин-иԥҳа амузеи 
аҿы лнапы алакын зымҽхак ҭба-
аз аусура, еиҳаркгьы уи азкын еи-
уеиԥшым археологиатә ԥшаахқәа 
системак иақәшәо анапҩыратә 
хҳәаа рыҭара. Иара убасгьы, хәы 
змоу амаҭәахә иалху  6 500 цыра 
еидызкыло  анумизматикатә ма-
териал ашәҟәҭагалара азун лара 
лнапхгарала. Мирра Хоҭелашви-
ли иҟалҵаз аескизқәа рыла 1972 
ш. рзы еиқәыршәан абжьаратәи 
ашәышықәса иаҵанакуа Аԥсны 
аҭоурых аекспозициа. 1992-1993 ш. 
рзы, аԥсуа –қырҭуатә еибашьраан 
Мирра Константин-иԥҳаи, амузеи 
усҟантәи аиҳабы Александр Ҭа-
риеи, амузеи аусзуҩцәеи ирыл-
шоз зегьы ҟарҵеит хәы змоу аекс-
понтқәа реиқәырхаразы. Аибашьра 
ашьҭахьгьы Мирра Хоҭелашвили, 
уи лыԥшәма, аҵарауаҩ ду Шьа-
луа Инал-иԥеи рԥазаҵә Адгәыр 
иҭахара ирзаанагаз агәырҩа рхы 
аҵамырхакәан рыҭҵаарадырратә 
ус нарыгӡон. Мирра Хоҭелашвили 
дравторуп 50 инареиҳаны, Аԥс-
ны аҭуорыхи, археологиеи, ану-
мизматикеи ирызку аҭҵаарадыр-
ратә усумҭақәа. 2010 шықәса рзы 
иҭыҵыз  «Аԥсны аҭоурых аԥхьара-
зы»  зыхьӡу ашәҟәы арҵаҩцәа рзы 
ицхыраагӡа бзиахеит. 2020 шықә-
са рзы ари ашәҟәы ихарҭәааны 
еиҭаҭыжьын. 

 d Аԥсны аҩнуҵҟатәи аусқәа 
рминистр Роберт Киут Ахада 
Иусбарҭаҿы имҩаԥысыз аил-
ацәажәарра аҟны Аслан Бжьаниа 
иеиҳәеит иааиуа аԥхынра аҽа-
зыҟаҵаразы инарыгӡо аусмҩаԥ-
гатәқәа ртәы.

«Аҩнуҵҟатәи аусқәа Рминистрра 
аус аднаулеит аиҿкааратә, аопера-
тивтә, агәҽанҵаратә усмҩаԥгатәқәа 
рплан ҷыда. Уи азкуп ацәгьоурақәа 
ирҿагыланы ақәԥара арӷәӷәара, иаа-
иуа аԥхынразы аԥсшьаҩцәа ршәарҭа-
дара ахьчара. Абарҭ аусмҩаԥгатәқәа 
аус анрыдааулоз ҳасаб азаау-
ит иҳаҩсхьоу ашықәсқәа рԥышәа. 
Уи иаҳнарбахьеит абри аамҭазы 
ауааԥсыра рхыԥхьаӡара акырӡа 
ишышьҭыҵуа, аҭыԥантәи акриминал 
гәыԥқәак реиԥш, иаҳзааигәоу аҳәаа-
нырцәынтәи иаауагьы активра шаа-
дырԥшуа. Ҳасаб азаауан аҵыхәтәан-
тәи ашықәсқәа рыҩнуҵҟала Аԥсны 
аԥсшьара ҳәа иаауа рхыԥхьаӡара 
шырацәахауа, изгәаԥхо шмаҷҩым», 
– иазгәеиҭеит аминистр.

Аҩнуҵҟатәи аусқәа Рминистрра 
инанагӡоит ԥсшьара иаауа ату-
ристцәа агәҽанҵара-профилак-
тикатә усмҩаԥгатәқәа рганахьала 
адырра рыҭара. Уи хықәкыс иамо-
уп дара рхаҭақәа рганахьала иаа-
бац аусмҩаԥгатәқәа рықәныҟәара, 
дара ргәаҽанызаара ашьҭыхразы 
иаҭаху аинформациала реиқәыр-
шәара. Абарҭқәа рзы иаларҵәахоит 
ашәҟәы бӷьыцқәа. Уаҟа иарбахоит 
еиуеиԥшым амаҵзурақәеи агәрага-
реи рҭелқәа. 

Адырраҭарақәа рыла
Аминистр иааигаз адырраҭа-

рақәа рыла, 2023 шықәса аԥхынра-
зы Аԥсны акурорттә раионқәа рҟны 
маи инаркны сентиабр азынӡа аԥс-
шьаҩцәа ирҿагыланы ацәгьоурақәа 
50 мҩаԥган. Урҭ рахьтә иаарԥшын 
45. 2022 шықәсазы абри аамҭа иад-
кыланы имҩаԥган ацәгьоурақәа 86, 
иаарԥшын 52, ари 36 рыла еиҵоуп.

Аҩнуҵҟатәи аусқәа рыҟәшақәа 
зегьы рҟны дара зхылаԥшуа аҭыԥқәа 
рҳәаақәа инарҭагӡаны апланқәа аус 
рыдулоуп, иарбоуп аҷаԥшьаратә 
гәыԥқәа рықәыргылара, рҭыԥқәа уҳәа 
егьырҭгьы.

Аус зыдулоу иаку аплан «Ку-
рорт-2024» аҟны иазгәаҭоуп азин-
хьчаҩцәа рҭыԥқәа ралхра, иара 
убас амилициа аусзуҩцәа шьаԥы-
ла рныҟәарақәа. Ҳазну ашықәс азы 
урҭ 77 ыҟоуп, машьынала аҷаԥшьа-
ратә гәыԥқәа – 51, насгьы азеиԥш 
леишәеи ашәарҭадареи реиламга-
ра, аԥсшьаҩцәа рганахьала изиным 
аусқәа ралмыршара. Абри азы еиу-
еиԥшым агәыԥқәа еиҿкаахоит. Урҭ 
рхыԥхьаӡара иалоуп ауаажәларратә 
шәарҭадара амилициа аусзуҩцәа 
уҳәа егьырҭгьы. 

Абри аус иалархәхоит
Иара убас ауаажәларратә леишәа 

алыршара иалархәхоит Аԥсны ами-
лициа иреиҳаӡоу ашкол акурсант-
цәа, аҩнуҵҟатәи аусқәа Рминистрра 
иатәу Урыстәылатәи иреиҳау аҵа-
раиурҭақәа рҟны аҵара иаҿу акур-
сантцәагьы. Есымша азинпориадок 
алыршара иадԥхьалахоит амилициа 
аусзуҩцәа 35-ҩык инареиҳаны.

Ҳазну ашықәс маи инарк-
ны ацентртә аппарат амаҵзурақәа 
рнапхгаҩцәа, аҩнуҵҟатәи аусқәа 
русбарҭақәа реиҳабацәа изыхәҭоу 
амаҵзурақәеи дареи иааигәаӡаны 
русеицура алыршахоит. Апрель инар-
кны рҽазышәарақәа еилаҵаны ақа-
лақьқәеи араионқәеи рҟны иҷы-

доу аоперативтә, апрофилактикатә 
усмҩаԥгатәқәа нарыгӡоит. Урҭ рыз-
куп ацәгьоуратә гәыԥқәа раарԥшреи 
рыгәҭакқәа раԥырҟәҟәаара рзы, ҷы-
дала инеиҭаҵ-ааиҭаҵуа идәықәу 
ацәгьоуцәа рхыԥхьаӡарахьтә.

Аминистр иазгәеиҭеит, аҭыԥаҿтәи 
аинспекторцәа араионқәеи ақа-
лақьқәеи рхадарақәа рхаҭарнак-
цәеи рҽеиԥшьны, иааиԥмырҟьаӡакәа 
ишгәарҭауа аԥсшьарҭа ҩнқәа, апан-
сионатқәа, асанаториақәа, ахатәы 
сасааирҭақәа рҭагылазаашьа, иара 
убас ашәарҭадара амаҵзурақәа ру-
сура ишахылаԥшуа.

Иара убас, аԥсшьаҩцәа анхарҭа 
ҭыԥқәа рызҭауа, издызкылауа ауа-
аԥсыра ирацәажәауеит. Урҭ шәҟәыла 
ргәы рҽанырҵоит дара рҟны инхауа 
рмазареи ршәарҭадареи рганахьа-
ла хаҭала аҭакԥхықәра шрыдлауазы.

Аԥсшьаҩцәа рганахьала ацәгьо-
урақәа ҟалар, аусқәа ҭҵаахоит ҿҳәа-
ра кьаҿқәак рыла, иаҭахны иҟа-
лар – аԥышәа змоу аусҭҵааҩцәеи 
аусзуҩцәеи рхыԥхьаӡарахьтә 
ишьақәыргылахоит аоператив-ҭҵа-
аратә гәыԥқәа. 

Блаҵарыла – ахылаԥшра
Хыԥхьаӡара рацәала атурист-

цәа зҭаауа акурорттә хыбрақәа 
зегьы, аекскурсиатә цагамҩақәа 
зегьы аҩнуҵҟатәи аусқәа аҭыԥаҿтәи 
русбарҭақәа рылаԥш рхызаауеит, 
ӷәӷәала иагьырхылаԥшлоит.

Иааиԥмырҟьаӡакәа, аҩнуҵҟатәи 
аусқәа Рминистрреи, аҩнуҵҟатәи 
аусқәа русбарҭақәеи, аҩнуҵҟатәи 
аусқәа рыҟәшақәеи рымчқәа ры-
ла ацәгьоуцәа анахь-арахь рныҟәа-
рақәа зыруадаҩуа ареидтә усмҩаԥ-
гатәқәа нарыгӡалоит, иара убри 
алагьы урҭ рыгәҭакқәа еиԥҟьахоит.

Агәаҭарҭатә ҭыԥқәа «Мы-
сра», «Кәыдры» рҟны аԥсшьаҩцәа 
хыԥхьаӡара рацәала иахьыҟоу ара-
ионқәа рахь ацәгьоуцәа «рдәықәла-
ра» аԥырҟәҟәааразы аҩнуҵҟатәи 
аусқәа Рминистрра аоперативтә еи-
лазаара ахыԥхьаӡарахьтә аусзуҩцәа 
рыла ирӷәӷәахоит.

Иааиԥмырҟьаӡакәа иахылаԥшхо-
ит аԥсшьаҩцәеи атуристцәеи ахь-
ныҟәауа аҭыԥқәа рҟны ахәаахәҭратә 
наплакқәа русура. Ауснагӡатәқәа иру-
акхоит зхаҭабзиара ҳаракым аҩы, 
ауатка, ацха уҳәа егьырҭ аалыҵқәа 
рыҭира алмыршара. 

Ахшыҩзышьҭра ҷыда
«Хшыҩзышьҭра ҷыда азухо-

ит амҩаҿы аныҟәара ашәарҭадара. 
Апланқәа азгәаҭоуп шәарҭара ацым-
кәа аекскурсиатә гәыԥқәа мҩаԥыз-
гауа автатранспорт атехникатә ҭагы-
лазаашьа агәаҭаразы, ГАИ агәаҭаратә 
ҭыԥқәа «Бзыԥ», «Приморск», «Маҷа-
ра» рҟны иқәыргылахоит имҩасуа 
автотранспорт асахьа ҭызхуа, виде-
ола иазырбо ахархәагақәа», – иаз-
гәеиҭеит Роберт Киут.

Иарбоу аусмҩаԥгақәа зегьы ры-
нагӡара, амаҵзурақәа зегьы русеицу-
ра, хаҭалатәи аилазаара зегьы рым-
чқәа реизакра иалдыршоит Аԥсныҟа 
иаауа атәылауаа рганахьала азин-
леишәеи ашәарҭадареи акырӡа ре-
иӷьтәра.

Акьыԥхь иазирхиеит
Борис Қаџьиа

Аԥсшьаҩцәа 
ршәарҭадаразы

Аԥхынра аламҭалазы

 d Апрель 30 азы имҩаԥысыз 
Аҟәатәи ақалақьтә Еизара адепутат-
цәа реилатәараҿы иқәгылан ҩ-зҵа-
арак: афымцатранспорт ала аныҟәа-
ра ахә ҩынтә рыла ашьҭыхреи Аҟәа 
алифттә нхамҩа амаҵзуреи аныҟә-
гареи рзы атарифқәа рзырҳареи. 

Арҭ ажәалагалақәа рыҩбагьы 
неигахьан аҳҭны-қалақь Ахадара 
аиҳабы Беслан Ешба иҳаҩсыз ашықәс 
август мзазгьы. 

Атранспорт аганахьала Ешба 
иазгәеиҭеит аҵыхәтәаны аныҟәара 

ахәԥса анырыԥсахыз 2013 шықәса 
октиабр азы шакәыз. Усҟан хмааҭк рҟ-
нытә хәмааҭк рҟынӡа ихаргалеит. Уи 
аахыс акырӡа ишьҭыҵит амыругақәа, 
амаҭәахәқәа рыхәԥса.

Адепутатцәа ақәшаҳаҭхеит афым-
цатранспорт аҟны аҭагылазаашьа шы-
уадаҩу, иаҵыршьит атроллеибусқәа 
рныҟәара русура акырӡа шаҵана-
куа, ахадара аганахьала ацхыраара 
шаҭаху. Анаҩсан агәаанагарақәа рҽе-
иҩыршеит. 

Шьоукы ргәаанагарала, ахәқәа 
шьҭырхаанӡа еилкаатәын атролле-
ибустә парҟ аҟны аусқәа рҭагылаза-
ашьаҵәҟьа. Даҽа гәыԥҩык адепутат-
цәа агәра ганы иҟоуп, иахьугалакгьы 
аԥаратә цхыраагӡатәқәа рыда ԥсыхәа 

шамам. Ахә ашьҭыхра иаҭаху усмҩаԥ-
гатәуп.

Адепутатцәа уи азҵаара иана-
лацәажәоз ажәалагала ҟарҵеит атрл-
леибусқәа рыла ашколхәыҷқәа хәы-
да-ԥсада иныҟәаларц азы.

Абжьыҭара иалҵшәаны аныҟәара 
ахәԥса ҩынтә рыла иазырҳауп, иа-
гьартәоит 10 мааҭк.

10 мааҭк иаԥсахоит

Азеиԥш транспорт

Аҧсабара ахьчара зегьы 
ираҧхьагылоуп

 d Аҧсабара ахьчара иадҳәа-
лоу азҵаарақәа еснагь ауаа 
ргәы иҵхо, лассы-лассы иа-
ацәырҵуа, иаразнакгьы  иа-
ашьҭҧааны, инеиҵыхны, ҿыц-
бара ибаны излацәажәо акәны 
иҟоуп аамҭақәа зегьы рзы. 

Ҳтәылаҿы ари атема лым-
каала иазыҟоуп, избан акәзар, 
аҧсуаа цәаҩала аҧсабара иа-
зааигәоуп, атәы рдыруеит, пату 
рзақәуп, ҳабшьҭрақәа ракәзар, 
даара еиҷаҳауан. 

Ажәытәан аҧсуаа абнахь 
мҿыхҵәара ианцоз, ирҩыҵра-
кыз аиха аҿы  ҭаҳәҳәаны ирҵәа-
хуан, аҵлақәа мшәарц азы. Ааи, 
ус ауп, иагьа иџьашьатәызар-
гьы ҳаамҭазтәи абиҧаразы, 
ажәытәан уи аҩыза ахымҩаҧ-
гашьа рҟазшьан. Аиха аҿы 
анырҵәахуази, иахьатәи аамҭеи 
ирыбжьоуп ашәышықәсқәа, ҳар-
гьы аӡәгьы уи аҩыза ҟаҳҵом. 
Уи моу ҳааҟәымҵӡакәан ҳаз-
лацәажәо аҧсабара ахаҭагьы 

ишаҳҳәаҵәҟьо еиҧш ҳахӡыӡом 
ҳәагьы уҳәаратәы иҟоуп. 

Аҧсабара аиҷаҳара амаҷ 
ала иалагоит. Уи уахьтәоу 
аҭыҧ азараҟьацәала ихҟьаны 
аҧырымҵра, унапы иҵыҵыз 
агәам-сам уахьаақәшәалак 
акамыжьра, ашьха ихало аҧс-
шьаҩцәа  ҭыҧрбаҩыс уанры-
цу, Ашәҟәы ҟаҧшь иану аҵи-
аақәа шьыҵәрала иҿырхыр 
анумуа, асыҧсаӡеиҧш ицқьоу 
ҳәа иҧхьаӡоу, иҧшьоу ашь-
хаҭыҧқәа рҿы зҽыҵәахны 
иҟоу ҳӡиақәа,  ран ишаалыхшаз 
рцәа маҭәак адӡамкәан ирҭа-
ло, анаҩс зфотосахьақәа ры-
ла асоци алтә даҟьақәа зырҭәуа  
ауаа  уи аҩыза ҟарҵар анумуа 
уҳәа, араҟа еиқәуҧхьаӡаша да-
араӡа ирацәоуп, аха уи зегьы 
аамҭа агоит. 

Абри зегьы зхысҳәааз, амаҷ 
гәцаракра амҭаӡақәа, ҳхы ҳац-
кламҧшӡакәан,  џьоукы-џьо-
укы  иаҳҟазшьоуп  жәаҭлаҧҟа-
ла ацәажәара. Ҳәарада,  хыхь 
иҳәоу иаанагаӡом уадаҩра 
ыҟаӡам, зҵааракгьы ықәгы-
лаӡам ҳәа. Аҳәатәы ыҟазар 
акәхап, аха ихадароу аҳәашьа 
ауп. 

Аҵыхәтәантәи ашықәсқәа 
рзы ҳтәылаҿы ирацәахеит ае-
кологиа ҧырхага азҭо ахәаҷах-
кқәа. Аӡын аамҭазы урҭ ахьҭа 
иахҟьаны рхыҧхьаӡара акырӡа 
еиҵахар акәын, аха сынтәатәи 

аӡынра ҧханы имҩаҧысуан, 
аҵаа ҕәҕәа ыҟаӡамызт, убри ауп 
изыхҟьазгьы ахәаҷақәа ахьаҭа 
ҧырхага рнамҭакәан, еибга-
ны иахьҕыҵсыз. Шықәсқәак 
раҧхьа Аҧсны ицәырҵит  
аҵыхәтәантәи ашықәсқәа рзы   
мҽахакыҭбаала апальмақәа 
рыхшьаара иаҿу, долгоносик 
зыхьӡу абжы ҟаҧшь. 

Гагра араион иахьаҵанкуа 
мацара иара иахҟьаны ихҩа-
ахьеит жәабала аҵлақәа.  Аб-
жы ҟаҧшь апальма иҭаланы 
афара ишаҿу, аҵла аҩара иа-
лагаанӡа иузгәаҭаӡом. Иҳәатәуп, 
иҧхасҭоу апальма акыр аамҭа 
асахьа аҽшамҧсахуа. Ҩымз-
хы мз рышьҭахь ауп иара иана-
ныҧшуа, абыҕьқәа хьыдышь-
шьыла  иҟалоит, уи иаанаго  
аҩара аҽазнакит ауп. 

Абжы ҟаҧшь аҧсы ҭа-
наҵы, апальма агәыцә ахы 
инаркны ашьаҭа аҟынӡа иб-
жьнахыр алшоит, агәы зегьы 
ҭыфааны инышьҭанаҵоит. Уи  
апальма ҵаҟаӡатәи абыҕьқәа 
рҿоуп еиҳаракгьы иахье-
изо, урҭ  зегьы иахьынаҿаку 
инҿырҟәыдааны    ибылтәуп. 
Савели Ҷыҭанаа иажәқәа ры-
ла, Аҟәа шамахамзар апаль-
мақәа зегьы чмазҩуп. Аҧсны 

изызҳауа апальмахкқәа зегьы 
раасҭа хәы змоу иреиуоп Тра-
хикарпуси Вашингтониеи, дара 
роуп аҳҭны-қалақь аҿы еиҳа-
ракгьы изызҳауагьы. Савели 
Михаил-иҧа иажәақәа ры-
ла, ҳтәыла аекологцәа ирыл-
шо зегьы ҟарҵоит ҳаҧсабара 
иахәҭакәу, зыда  иреиҕьу ҳҭыҧ 
ҧшаӡарақәа ухахьы иузаам-
го  апальмаҵлақәа реиқәырха-
разы. Араҟа иҳәатәуп, аҧхарра 
анааилак абжы ҟаҧшь апаль-
ма агәыцә иагәылҵны  апаль-
ма амахәқәа ахьеиҿартәу ахы-
цәқәахьы ишеихо акәтаҕьқәа 
рышьҭаҵаразы. Урҭ иргәылҵуа 
ахәаҷа ишнеиуа иҧарҧалыкь-
хоит, ҵлак аҟынтәи  даҽакахьы  
иҧыруеит, уаҟа акәтаҕь шьҭа-
наҵоит. Абас ала ари еикәшо 
ҧсабаратә процессны иҟоуп. 

Савели Ҷыҭанаа иажәақәа 
рыла, ахәаҷа хкы уаҳа ицәы-
рымҵуа қәхышьа амаӡам, избан 
акәзар,  апальма агәыцә уагәы-
лаланы иара узагәылхӡом. 

Абас ала еилкаауп, ари 
уажәшьҭа ҳаҧсабара иахәҭак-
хаз, иааҟәымҵӡакәан  изҿагыла-
латәу  ҧырхагахәаҷаны ишаҳза-
анхаз. Аеколог игәаанагарала,  
иҟалап мышкызны ицәырҵыр 
ҧсабарала иара иаҕоу, иқәыз-
гаша даҽа хәаҷахкык, аха уа-
анӡа ҳекологцәа ирылшо зегьы 
ҟарҵалоит апальмақәа ре-
иқәырхаразы.

Елана Лашәриа

Апальмақәа                  
реиқәырхараз

 d Аԥсны акультуратә хәышҭаарақәа 
ирхадароу И.Папасқьыр ихьӡ зху 
Амилаҭтә библиотекаҿы есышықәса 
имҩаԥысуеит «абиблиоҵхы» зыхьӡу 
акультуратә усмҩаԥгатә. Уи хацыр-
кын  2017 шықәсазы.

Ари аусмҩаԥгатә ашҟа иааиуе-
ит Аԥсны ахи-аҵыхәеи зегьы рҟнытә 
ашколхәыҷқәа, астудентцәа, арҿиа-
ратә гәыԥқәа.

Ҽаамҭанык еиԥшымызт сынтәа 
«абиблиоҵхы». Уи мҩаԥысуан Ами-
лаҭтә библиотека ахыбраҿы. Еихагыла-
цыԥхьаӡа еиҿкаан аиԥыларақәа. Актәи 
аихагылаҿы «букроссинг» – ашәҟәы 
аимдара, иара убас аԥсуа поезиа иаз-
кыз авикторина. Уи иалахәын Аҟәа 
ақалақь ашколқәа ԥшьба. Аҵаҩцәа 

разыҟаҵара, рдыррақәа аадырԥшуан. 
Аҩбатәи аихагылаҿы ашколхәыҷқәа 
еиҿыркааит аконцерттә программа, 
иқәгылеит акәашаратә коллективқәа.

Иалкаатәуп «Абиблиоҵхы» аным-
ҩаԥ ысуаз абри аихагылаҿы ишылԥы-
лаз апоет, аиҭагаҩ, алитературатә кри-
тик, «Золотое перо России» апремиа 
алауреат, А.Сахаров ипремиа занашьоу 
Даӷьсҭантәи апоетесса Миасаҭ Мусли-
мова. Уи аиԥылара еиҿикааит Влади-
мир Занҭариа. Асас дахь лԥыларахь иа-
аит ашәҟәыҩҩцәа, аҵарауаа, арҿиара 
знапы алаку аҿар.

Аиԥылара иалахәын Аԥсны ашә-
ҟәыҩҩцәа Реидгыла ахантәаҩы Вах-
танг Аԥҳазоу, ашәҟәыҩҩцәа  Даур 
Наҷҟьебиа, Анатоли Лагәлаа, Енвер 
Ажьиба, Заира Ҭҳаиҵыкә, Гәында Сақа-

ниа, Гәында Кәыҵниа уҳәа  аӡәырҩы.
Апоет, аиҭагаҩ Миасаҭ Муслимова 

илызкны ажәахә ҟаиҵеит Владимир 
Занҭариа, нас ажәа лыман асас.

«Абиблиоҵхы»  сынтәа аҽа 
мҩаԥысшьак аман. Ари акциа иалахәыз 
аҿар, ахәыҷӡақәа,  ахәыҷ баҳчақәа 
ирыҵаркуа инадыркны иаадырԥшу-
ан рбаҩхатәра, рдыррақәа. Исҭахуп 
иалыскаарц ахәыҷ́баҳча «Алашара» 
ааӡамҭацәа, ааӡаҩцәа Анна Амҷбеи, Са-
ида Бжьаниаԥҳаи еиҿыркааз аусмҩаԥ-
гатә. Уи Д.Гәлиа диижьҭеи 150 шықәса 
аҵра иазкын, даара агәыӷра унаҭоит 
урҭ  ахәыҷӡақәа рдырра. Иаԥхьон Дыр-
мит ду иажәеинраалақәа, инарыгӡон 
иажәақәа ирылхыз ашәақәа.

Абиблиоҵхы иацҵан ахԥатәи  
аихагылаҿы имҩаԥысуаз апоезиатә 
еиԥыларала. Араҟа еизаз аҿар, апоезиа 
абзиабаҩцәа рҿаԥхьа рхатәы жәе-
инраалақәа ирыԥхьон апоет Дырмит 
Габелиеи Ахра  Харчлааи. Уи инаҷы-
дангьы идырбан афильмқәа «Чагьам-
тәи Сандра», «Чик ихәыҷра». Иара убас 
еихагылацыԥхьаӡа еиҿкаан ашәҟәқәа 
рцәыргақәҵақәа.

Акциа «Абиблиоҵхы» ахыркәша-
мҭаз доусы, агәаҳәара змаз зегьы 
ирылшон рхатәы жәеинраала, мамзар-
гьы ҳаклассикцәа рҩымҭақәа рыԥхьа-
ра.

Аха  еснагь еиԥш аԥыжә́ара агеит 
ашәа, абиблиоҵхы хыркәшан ашәаҳәа-
реи акәашареи  рынагӡарала.

Абиблиотека анапхгаҩы Борис Ҷо-
лариа иажәақәа рыла, «Абиблиоҵхы» 
захьӡу акультура-рккаратә акциа, аби-
блиотека аԥхьаҩцәа. ашәҟәы абзиа-
баҩцәа радыԥхьалара, рхыԥхьаӡара 
аизырҳара иауасхыруп.

Акультуратә хәышҭаара арҭбаараз

 d Азареҭ Алықьса-иԥа Аиба диит 
хәажәкыра 25, 1944 шықәса рзы 
Гәдоуҭа араион Оҭҳара ақыҭан. 1960 
шықәсазы далгеит Оҭҳаратәи абжьа-
ратә школ. Адрҩашықәсан дҭале-
ит Ростовтәи афинанс-економикатә 
институт, афакультет «афинансқәе и-
акредити».

Уантәи 1963 ш. рзы арра иԥхье-
ит. 1964 шықәсқәа рзы арра дахысу-
ан амшынаҵаҟатәи аҽазыҟаҵаратә  
гәыԥ аҟны.

1965-67 ш. рзы аракетақәа ныҟәыз-
го аӷбақәа,  Абираҟ Ҟаԥшь занашьоу 
Амшынеиқәа афлот иаҵанакуа акреи-
сер «Дзержински» аҟны дыҟан. Аброуп 
арра дахьахысуаз иара иашьа еиҳаб-
гьы Зураб Аиба. 1965-67 ш. рзы дыҟан 
маӡаныҟәгаҩыс акомҿар еидгылатә 
гәыԥ аҟны, насгьы аӷбаҟны аҿар рхе-
илак алахәылас.

Уи аамҭазы далгеит Амшы-
неиқәатәи афлот аҟнытәи иреиҳаӡоу 
апартиатә школ, аполитусзуҩцәа рзы 
алеитенант еиҵбы ҳәа арратә хьӡы  
иаҭәашьаны.

1972 ш. азы ақалақь Кронштадт, 
Балтикатәи афлот абазаҟны дырхысит 
аполитусзуҩцәа иреиҳаӡоу рафицартә 
курсқәа. Иахьазы III аранг змоу акапи-
тан ԥхьаҭәа аполитусзуҩцәа рырра-  
м  шын флот иаҵанакуа дрылахәуп.

Аԥсныҟа даныгьежь, 1967 ш. рзы 
иҵара иациҵеит ахәылԥазтәи аҟәша, 
уажәшьҭа Ростовтәи жәлар рын-
хамҩатә институт зыхьӡыз, дагьал-
геит қәҿиарала 1970 ш. рзы. Аҵа-
рашықәсқәа раан, ақалақь Ростов аус 
иуан еиуеиԥшым аҭыԥқәа рҟны.

Ԥхынҷкәын 1970 ш. азы дааит Аԥс-
ныҟа, дагьалагеит аусура ақыҭанхамҩа 
афинансқәеи акредитқәеи рыҭаразы 
аҟәша аинспекторс, нас ақалақьтә Банк 
аҟәша аиҳабы ихаҭыԥуаҩс.

1976 ш. рзы Аԥсны обком абиуро 
аԥшьгарала, Азареҭ Алықьса-иԥа дал-
хын Аԥсны «Абсоиуз» аилазаара ахан-
тәаҩы ихаҭыԥуаҩс, афинанс-економи-
катә зҵаарақәеи аргылареи рзы.

1985 ш. далгеит латәарада 
Бақәатәи Иреиҳаӡоу апартиатә школ.

1986 ш. рзы Аԥсны обком абиуро 
излаӡбаз ала,  Аҟәатәи афизика-тех-
никатә институт ахантәаҩы ихаҭыԥу-

аҩс дҟаҵан ахәҳаахәҭра аганахьала, 
насгьы ОРС аиҳабыс.

Аԥснытәи аобком абжьгарала 
ԥхынҷкәынымза 1988 ш. рзы далхын 
Аԥснытәи аобком ахәҳаахәҭцәеи акоо-
перациеи русзуцәа рзанааҭеидгыла 
ахантәаҩыс.

Қырҭтәыла апрезидент Гамсахур-
диа З.К. аҳәамҭа аныҟаиҵа, Аԥсни, Ача-
реи, Аахыҵ-Уаԥстәылеи равтоном  тә 
еиҿкаарақәа рзинқәа рымхзааит ҳәа, 
насгьы Қырҭтәыла ақырҭқәа рзы ма-
цара ҳәа ааԥхьара анцәырҵ, Азареҭ 
Алықьса-иԥа ибзоурала, рашәарам-
за 1990 ш. рзы раԥхьатәны Аԥсни 
Қырҭтәылеи р-Совпроф аҭоурых аҟны 
иара дызхагылаз анаплакқәа еидыз-
кылоз, азанааҭеидгылақәа робком 
аконференциаҟны ахьӡ амхны Аԥс-
нытәи ихьыԥшым ахәҳахәҭцәеи акоо-
перациеи русзуцәеи рзанааҭеидгыла 
аилак ҳәа иҟаҵан.

Цәыббра 28, 1990 ш. рзы далхын 
делегатс Москва имҩаԥысуаз аза-
нааҭеидгылақәа реизара ду ашҟа, уа 
дагьықәгылеит Аԥсны усҟантәи аамҭа-
зы имҩаԥысуаз аусқәа ирызкны.

Жьҭаарамза 27, 1990 ш. азы Азареҭ 
Алықьса-иԥеи, Аԥснытәи АССР Сов-
проф амаӡаныҟәгаҩ Цыгәба Виаче-
слав Михаил-иԥеи алахәын Москва, 
Кремльтәи ахан аҟны имҩаԥысуаз 

СССР азанааҭеидгылақәа XIX реиза-
ра ду.

Лаҵарамза 16, 1991 ш. рзы СССР 
ахәҳаахәҭцәа рсовет апленум аҟны 
ирыдыркылеит ақәҵара, Аԥснытәи 
ихьыԥшым ахәҳахәҭцәа рзанааҭеид-
гыла дара рхеидкыла, СВФПТ захьӡу 
иалазарц. Уи ахеилак иаларҵеит: Нар-
маниа В.Х., Чичетина И.А., Каҷарава 
А.А., Хәытаба В.М. Аиба А.А. далаҵан 
ари ахеилак апрезидиум.

Аиба А.А. СВФПТ апрезидиум дыз-
лалаз ала, ихы рылаирхәуан имҩаԥыр-
гоз анҭыҵтәи аиқәшәарақәа. Убас, 
1991 ш. анҵәамҭазы дыҟан Ареспуб-
лика Кыргызсҭан ақалақь Бишкек, 
аӡиа Иссыу-Куль ахықәан имҩаԥгаз 
аиқәшәараҿы, 1992ш. рзы – Ареспуб-
лика Крым, Украина.

Асовет ҳәынҭқарра ахьынӡаҟаз, 
1990 ш. рзы ақалақь Қарҭ актәи 
ашьақәырӷәӷәаратә еизараҟны иқәгы-
лараан, Аиба А.А. ирылаиҳәахьан, иа-
га ақырҭқәа аршанхазаргьы, шьап-
кыдҟьарала рыбжьы дыргазаргьы, 
иара дызхагылаз Аԥснытәи азанааҭе-
идгылақәа, ахәҳаахәҭцәа рганахьала, 
Қырҭтәыла иалҵны, хазы ихьыԥшым-
ны асоветтә занааҭеидгылақәа рышҟа  
ишадлауа ала. Насгьы, убра инаҵшьны 
иазгәаҭан, аринахысгьы Аԥсынтәылеи, 
Қырҭтәылеи рзанааҭеидгылақәа реи-

зыҟазаашьа еиҟараны еиқәыршәоу ала 
ишышьақәыргылахауа азы.

Абри аҩыза аҳәамҭа иадгылаз  35-
ҩык Аԥсны ахаҭарнакцәа рҟынтәи, 
аӡәы зыҵәык иоуп – Гагратәи араион 
ахәҳаахәҭцәа рзанааҭеидгыла аиҳабы 
Хәытаба В.М.  

Лаҵарамза 20, 1994 ш. рзы,  
аҩбатәи аизара ду аҟны Аиба А.А. 
далхын Аԥсны ихьыԥшым азанааҭеид-
гылақәа  р-Совет ахантәаҩыс.

Аԥсны жәлар рпартиа 5-ҩык  
аиҿкааҩца дызларуаӡәкыз ҳасаб азу-
ны, 1991 ш. рзы далхын Аҟәатәи ақа-
лақьтә политсовет ахантәаҩыс

Аԥсны Аџьынџьтәылатә еибашьра 
анцоз 1992-93 ш. рзы, Аҟәатәи, Га-
гратәи, Гәылрыԥшьтәи, Очамчыратәи, 
Тҟәарчалтәи, Галтәи араионқәа аӷа им-
пыҵахаланы ианыҟаз, иӡбан афронт 
иахәарц, аибашьцәа ргәы арӷәӷәарц, 
Аԥсны жәлар рпартиа еиҭакзарц Аԥс-
ны жәлар рпартиа аполитсовет ҳәа 
ахьӡ аҭаны.

Уи аамҭазы, ари апартиа аиҳабы 
Марыхәба И.Р. Аԥсны Ахада Арӡынбла 
В.Г. идҵала Нхыҵ-Кавказҟа дыҟан, ад-
гылара усқәа реиҿкааразы. Аамҭала 
дааит иара, Гәдоуҭатәи араиком ахы-
браҿы имҩаԥысуаз аизараҟны Жәлар 
рпартиаҿ  аԥсахрақәа рымҩаԥысраан, 
нас дгьежьит Нхыҵ-Кавказҟа иусқәа 
рынагӡара ацҵаразы.

Жәабран мза 1993 ш. рзы Гәдо-
уҭа, Жәлар рпартиа аҟны аԥсахрақәа  
анымҩаԥырга  ашьҭахь, Аиба А.А. апар-
тиа  аполитсовет ахантәаҩыс далхын.

Аԥсны Аџьынџьтәылатә еибашьра 
анцоз 1992-93 ш. рзы аҳәаа зыхьчоз 
ргәыԥ далан. Ихы алаирхәит Бамбо-
ра аҳаблаҿы аҳаирпланқәа ргәарҭа 
аргылар. Уи ашьҭахь далхын, Аԥсны 
арбџьартә мчқәа, арезерв полк иаҵа-
накуаз авзвод аиҳабыс. Уи авзвод еи-
уеиԥшым адҵақәа нанагӡон, афронт 
ашҟа абџьари, аџьаԥҳани рзышьҭра 
уҳәа убас  егьырҭгьы.

Ԥхынгәы 20,1993 ш. рзы, ақыҭа 
Лыхны аҭоурыхтә аҳҭынрашҭаҟны 
Аԥсны Жәлар Реизара ду мҩаԥгаҩыс 
дыҟан. Аԥсны Жәлар рфорум «Аидгы-
лара» аиҿкааҩцәа дреиуан.

1988 ш. рзы далахәын Аԥсны 
Жәлар рфорум «Аидгылара» аиҿка-

аратә еизара ду. Жәабранмза 1990 ш. 
рзы «Аидгылара» актәи аҩбатәи аизара 
ду аделегатс дыҟан. Иара убас делегатс 
дыҟан Жәларбжьаратәи Аԥсу  а-абаза 
жәлар рконгресс аҟны 1993 ш. рзы.

Лаҵарамза 20, 1994 ш. раахыс, иахьа 
уажәраанӡа, шьҭа фынтә, ес-хәшықәса 
далырхуа, Аԥсны Ихьыԥшым азана-
аҭеидгылақәа рфедерациа хантәаҩыс 
дыҟоуп.

1994 ш. рзы ақалақь  Нальчик 
имҩаԥысуаз аизара ду аҟны, Ҟабарр-
да-Балкариа Аԥыза-министр ихаҭыԥу-
аҩи, азанааҭеидгылақәа рактиви, на-
сгьы уа иҟаз Аԥсны ахаҭарнак Арӡынба 
В.В. алархәны, Аԥсны азанааҭеидгы-
лақәа р-Совет зегьы ираҟараны иры-
дыркылт Кавказ азанааҭеидгылақәа 
рассоциациа ашҟа.

Аиба А.А. ари анагӡаратә комитет 
далаҵан уи аамҭазы. 1994 ш. инадыр-
кны, иара ибзоурала 30 еиқәшаҳаҭра 
рыбжьаҵан Аԥснытәи азанааҭеидгы-
лақәеи Урыстәыла иалоу аобластқәеи, 
атәылаҿацәқәеи ирыҵанакуа, Нхыҵ-
Кавказгьы налаҵаны, рзанааҭеидгы-
лақәеи рыбжьара, Ареспублика Бело-
русгьы налаҵаны.

Акыр шықәса лҵшәа бзиала иусу-
реи, азанааҭеидгылақәеи афинанстә 
усбарҭақәеи уахь иналаҵаны, ауа-
ажәларра-политика ԥсҭазаара ихы 
алархәра ҳасаб азуны, Аԥсны аҩбатәи 
Ахада Багаԥшь С.В. иқәҵара инамада-
ны, Аиба А.А. ианашьан «Ахьӡ-Аԥша» 
аорден аҩбатәи аҩаӡара.

Дҭаацәароуп: Иԥшәма Ҷедиа-ԥҳа 
Еҭерии иареи ирыхшеит ҩыџьа  
аԥацәеи ҭыԥҳаки. Ирымоуп жәаҩа-
ҩык амаҭацәа. Хҩык имаҭацәа сту-
дентцәоуп. Иԥа аиҳабы Алхас, 
Аԥсны Аџьынџьтәылатә еибашьра да-
ветерануп. Аҟәа ахақәиҭтәраан «аԥсра 
иаҵәымшәоз» ргәыԥ далан. 2017 ш. 
рзы ианашьоуп «Леон иорден».

Иԥа аиҵбы Алиас, Кәыдрытәи 
аиҩха аҭарцәыҩцәа дрылахәын. Иа-
нашьоуп «Кәыдры аҭарцәразы» аме-
дал.

Иаб Аиба Алықьса Константин-иԥа 
далахәын Аџьынџьтәылатә еибашьра 
ду 1941-45 ш.ш. рзы.,  ианашьоуп 
«Кавказ ахьчаразы» амедал.

Ҭ. Делба,
Аԥсны Ихьыԥшым 

азанааҭеидгылақәа
Рфедерациа ахантәаҩы актәи 

ихаҭыԥуаҩ

Иахьабалак – ламысла

Зегьы Аиааира ду Амшаз

 d Владислав Григори-иԥа Арӡынба 
ихьӡ зху Ахьӡ-аԥша амузеи аҟны иа-
артуп Тамбов ақалақь аҿы еиҿка-
ау, Аџьынџьтәылатә еибашьра иаз-
ку амузеи ацәыргақәҵа. Уи азкуп 
Аџьынџьтәылатә Еибашьра 1941-45 
раан игаз Аиааира амш.

 Иалкаатәуп ақалақь Тамбови, Аҟәа 
ақалақьи аиашьара шрыбжьарҵахьоу. 
Убри инамаданы иаҳхысыз ашықә-
сазы Тамбовтәи атәылаҿацәҭҵаа-
ратә музеи, Владислав Арӡынба ихьӡ 
зху Ахьӡ-аԥша аҳәынҭқарратә музеи 
еицхырааны ишеиҿыркааз ацәыр-
гақәҵа «Ҳара аԥсра ҳазцон – ҳан-
халарцаз» зыхьӡыз, Аиааира ду амш 
аҳаҭыраз.

Сынтәа маи 9 ааигәахамҭаз Тамбо-
втәи амузеи анапхгаҩы Андреи Чели-
кин, уи аусзуҩцәа Роман Простатино-
ви, Васили Биволи Аҟәа иаҳзааргеит 
апланшеттә цәыргақәҵа. «Аиааирахь 
ацәырҵра» зыхьӡу. Ацәыргақәҵа аа-
лыртит Ахьӡ-аԥша амузеи аиҳабы, Аԥс-
ны Афырхаҵа Мзиа Беиа. Лара иаз-
гәалҭеит ҳара ҳаиҭанеиааира акырӡа 
шаҵанакуа, еицазгәаҭаз арыцхә – Аиа-
аира Амш ҳажәлар рыхәҭа ду шалоу. 

Асасцәа, Тамбовнтәи иааз, бзиала 
шәаабеит ҳәа раҳәауа, дықәгылеит Аб 
Басариан Аԥлиаа. «Аибашьра рыцҳара 
дууп, амилаҭеилыхра, ажәларқәа ре-
ичырчара шьаҭанкыла иқәхтәуп. Ҳара 
ҳгәы иаанагон 1942-1945 шықәсқәа 
рзын анацизм ықәган ҳәа, аха мап, уи 

иахьанӡагьы иааӡеит, адацқәа аҳаит, 
адунеи ахи-аҵыхәеи иахьнагӡеит. Маи 
9 анаҳҳәо, ҳара зегь раԥхьаӡа ҳхы-
ҳгәы аҿы иааиуеит ажәларқәа зегьы, 
милаҭ еилых ҟамҵакәа афашизм 
ишаҿагылаз. Еидгылеит, рыжәҩахыр 
еидырҵеит, убри азын ауп Аиааирагьы 
залыршахаз», – иазгәеиҭеит Аб Баса-
риан Аԥлиа.

Аԥсны аҵеицәа рахьтә, Аџьынџь-
тәылатә еибашьра иалахәын 55 
нызқьҩык инареиҳаны. Урҭ рыбже-
иҳараҩык еибганы изыхнымҳәӡеит. 
Ҳара зегьы иаҳуалԥшьоуп Афырхацәа 
рыхьӡ  агәалашәара, анаӡаӡатәра.

Асасцәа Тамбовтәи иааз ҭабуп ҳәа 
реиҳәеит Акординациатә хеидкы-
ла аиҳабы Олег Иурченко, иазгәе-
иҭеит ҳаиҭанеиааирала ҳаиҩызара, 
ҳаиашьара шдырӷәӷәо. «Ари иаҳзе-
иԥшу уасхыруп. Ари агәалашәара ҳара 
ашәышықәсақәа иргәылганы иаҳгала-
роуп, ҳхәыҷқәа, ҳмаҭацәа ирымаҳда-
роуп ҳҵеицәа рфырхаҵара. Уи аҭахуп, 
ихымԥадатәуп – аҽазнык аибашьра 
ҟамларцаз», – иҳәеит иара.

Ақәгыларақәа рнаҩсан асасцәеи, 
аԥшәмацәеи ирбеит аекспонатқәа, 
урҭ зегьы дрыхцәажәон Тамбовтәи 
амузеи анапхгаҩы Андреи Чиликин.

Аиашьара зыбжьазҵаз ақалақьқәа 
Аҟәеи Тамбови рцәыргақәҵа аԥ-
сы аханаҵон ҷыдала дара рзыҳәан 
иаԥҵаз ашәа, уи авторцәас иамоуп 
Ҭемыр Кәакәасқьыри Артур Лакрбеи.

Ԥгара ақәымлааит ажәларқәа 
реиҩызара. Иҟалааит аҭынчра аду-
неиаҿ!

Наира Сабекиа

Азареҭ Аиба – 80 шықәса

 d Ҳҭаацәара ҳаҭыр дула 
иаҳзыҟоу, акыршықәса рҵаҩыс, 
иара убас Ҭхьынатәи абжьа-
ратәи ашкол аҟны аҵара аҟәша 
аиҳабыс аус зухьоу, унеишь-уаа-
ишь ҳәа зарҳәо ауаҩ ҟәыш Иура 
Бигәаа ааигәа аҭел дысзасит: 
«Бызбар сҭахын, аусура бҟало-
зар» – ҳәа. 

Уи аамҭазы, саргьы аусурахь 
амҩа сықәын. Сусурҭаҿы саннеи, 
актәи аихагылаҿы исзыҧшны 
игылаз Иура Бигәаа, аҧсшәа шеи-
баҳҳәаз еиҧш, материал гәарҭаки  
ажәытә патреҭқәеи згәылаз ақьҭаҧ 
аартуа, исырбо, иагәылоу зызку 
Аџьынџьтәылатә Еибашьра Дуӡӡа 
аветеран, зыҧсыбаҩ Одер иӡхгы-
лоу анемец қалақь Франкфурт аҟ-
ны анышә иамардаз, иахьа  Ҭхьы-
натәи абжьаратәи ашкол зыхьӡ аху 
Николаи Алықьса-иҧа Воуба ши-
акәу сеилыркаауа сышҟа аҿааир-
хеит. «Абра иҟоуп уи иҭоурых атәы 
зҳәо аматериалқәа, акы ишәыхәо-
зар, Аиааира Ду Амш – маи 9 иазк-
ны иҭшәыжьуа агазеҭ «Аҧсны» 
аномер аҟны ишәкьыҧхьыр бзи-
ан, ус еиҧш алшара  ыҟазар» – ҳәа 
нациҵеиит. 

Аџьынџьтәылатә Еибашьра 
Дуӡӡа (1941-1945)  ианалага, ане-
мец фашист ирхәҭақәа иманы, Ҳаԥ-
садгьыл Ду данақәла, Асовет Еид-
гыла иаҵанакуаз ареспубликақәа 
зегьы, милаҭ еилых ҟамҵакәан, 
хацәнамырха аӷа иҿагылеит. Урҭ 
рхыԥхьаӡараҿы иҟан зықьҩыла 
аԥсуаа рҵеицәагьы.  Ҳәарада, аԥ-
суа жәлар рзы ахаҵара, агәым-
шәара  реиԥш иҟоу аҟазшьақәа 
рыцәтәмым, уи ишалааӡоу еилка-
ауп, даҽакалагьы рхымҩаԥгашьа 
залшомызт. Ақәылара, аибашьра  
даара  иазыҟаҵаз анемец фашист 
Гитлер ирхәҭақәа Асовет Еидгыла 
ралцаразы, Ҳаԥсадгьыл Ду ахьча-
раҿы, фырхаҵарыла, хамеигӡары-
ла зхы аазырԥшыз аԥсуа ҵеицәа  
маҷҩым. Урҭ дыруаӡәкуп Ҭхьынатәи 
арԥыс, иахьа уи абжьаратәи ашкол 
зыхьӡ аху Николаи Воуба.

Николаи Воуба Аџьынџьтәы-
латә Еибашьра Дуӡӡа иалагаанӡа 
дынхон иқыҭа гәакьа Ҭхьына, иҭәы-
иԥха иҟаз аԥсуа ҭаацәараҿы. Иа-
ра ахшара дреиҳабын. Ԥшьҩык 
иашьцәеи иареи иахьрызҳауаз, 
аурыс ӡӷаб хәыҷы Нина захьӡыз 
ааӡара  дыргеит иани иаби. Ажәа-
кала, хәҩык ахшара – ахацәарԥар 
дырзацлеит, бзиа еицырбоз, аф-
батәи ахшара – раҳәшьа Нина.

Николаи Воуба абжьаратә школ 
даналга ашьҭахь, аус иуан Аԥсны 

акомҿареидгыла акомитет аҟны, 
анаҩс–Аҟәа араион аҟны  напхга-
ра аиҭон аспорттә усура. Ахәыҷқәа 
рахь имаз абзиабара иабзоураны 
уи арҵаҩратә ԥсҭазаарахь диасуе-
ит. Аурыс  бызшәеи алитературеи 
рырҵаҩыс араион аҵара аҟәша аҟ-
нытә дрышьҭуеит иқыҭа гәакьахь, 
Ҭхьынаҟа.

1940 шықәсазы Николаи Во-
уба аррамаҵура дахысуеит арра-
м шынтә авиациаҿы, ахысҩы-ра-
дистс дыҟан. 2007 шықәса маи 8 

рзы иҭыҵыз агазеҭ «Эхо Абхазии» 
(№18) аҟны, «Абхазец  Вова» – за-
хьӡу астатиаҿы иаагоуп хыԥхьаӡа-
ра рацәала, хаҭала Николаи Воуба 
инапала ииҩуаз асалам шәҟәқәа. 
Аџьынџьтәылатә Еибашьра Дуӡӡа 
ианалага нахыс раԥхьатәи салам 
шәҟәуп – 1941 шықәса август 6 
рзы ииҩыз. Иаҳәшьцәа иреиуаз, 
зымаӡақәа еилаз, еиҳа иазааигәаз, 
лассы-лассы асалам шәҟәқәа аа-
ишьҭуан Полина Михаил-иԥҳа Бе-
биа лыхьӡала. Урҭ асалам шәҟәқәа 
рҿы Лили ҳәа ауп лыхьӡ  шиҩуа.

Лили лысалам шәҟәы  аҭакс Ни-
колаи иҩуеит, гәкаҳарак инымԥшуа, 
Аиааира агәра шиго, ишааигәахо 
азгәаҭо. «Сара иахьсыхәҭоу аҭыԥ 
аҿы сыҟоуп,  солдаҭк иаҳасабала 
суалԥшьа анагӡара сыхәҭоуп сыԥ-
садгьыл аҿаԥхьа. Гәхьаас сшәым-
кын, аҩызцәа бзиақәа сымоуп, ако-
мандаҟаҵаҩцәа ракәзар, зынӡа 
ихазынақәоуп», – иҩуеит уи. Аса-
лам шәҟәы хыркәшо Нина  захьӡу 
ҭыԥҳак, асалам сызлыҭ ҳәа лзиҩу-
еит иаҳәшьа Лили, иара убас, урҭ 
реибабара шыҟало азы агәыӷрагьы 
шимаз аныԥшуеит асалам шәҟәы…

Аррамаҵура  дшахысуаз, 
Аибашьра Дуӡӡа ианалага, ҳәара-
да, Аԥсадгьыл Ду ахьчаразы ихы 
имшаҭеит аԥсуа жәлар рԥа Нико-
лаи Воуба.

Аҳаир аҟны аибашьрақәа, ажәы-
ларақәа руак аан, Н.Воуба дызҭаз 
аҳаирплан еихсуеит аӷацәа, ааха 
ӷәӷәа арҭоит, иаргьы ӷәӷәала дыхә-
ны аӷа димпыҵашәоит. Уи акраамҭа 
иҩызцәа аӡәырҩы реиԥш, Берлин 
ааигәара иҟаз лагерк аҟны дытҟ́әа-
ны дрыман.

Атҟәара дшақәшәазгьы, Николаи 
Воуба Асовет архәҭақәа дызларыц-
храашаз аусмҩаԥгатәқәа дрызхәы-
цуан, маӡалатәи агәыԥқәа рнапх-
гаҩцәа гәымшәақәа  дыруаӡәкын.

«Николаи Воуба дпартизанын» 
– захьӡу астатиаҿы иаҳәоит, уи 
иҩыза Меԥариашвили игәалашәа-
ра. Николаи атҟ́әацәа рыҩнуҵҟа 
аларҵәаратә усура  шынаигӡоз, 
афашизм иаҿагыланы ақәԥараҿы 
ааԥсарак зықәӡамыз еибашьыҩны 
дшыҟаз. Анемец ар рықәҿиарақәа 
шаамҭалатәыз  деилиркаауан, апо-
литикатә бӷьыцқәа рылаирҵәон. 
Асовет Ар ацхыраара рыҭара ргәы 
азҭеиҵон.

Аԥсуа партизан дызлаз маӡа-
латәи агәыԥ афабрикақәеи аза-
уадқәеи  рҟны аҵшәааратә усу-
рақәа  нарыгӡон. Урҭ ҭоуба руит 
Асовет Ар Германиа ишнеилак, да-
ра рахь ииасны аӷа иабашьразы.  
Амаӡа аҵәахра, ахықәкы анагӡа-
ра уҳәа рыдҵақәа рынагӡараҿы 
рхы ишамеигӡо рҳәеит. Ашьоуцәа 
рхықәкы хьыӡла-ԥшала инарыгӡон. 
Н.Воубагьы иԥсҭазаара аҵыхәтәа-
нынӡа еилеимгеит иҭоуба.

Аиааира Ду ашьҭахь, Николаи 
Воуба ахәра ӷәӷәа шимаз иҭаацәа 
ирамҳәакәан, урҭ ргәы рмыхьырц 
ирцәиӡон. 

1945 шықәса раԥхьатәи Аиа-
аира ашьҭахьтәи, иҭаацәа ирзаа-
ишьҭыз асалам шәҟәы – «Снеимҭаз 
аҩы рацәаны иҭашәҭәа, ацыфа  
шәырхиа, еиҳарак аиаҵәара!» – 
ҳәа лафла ихиркәшоит.

Аха, анаҩс, есааира игәаб-
зиара уашәшәырахо ианалага, 
аҵыхәтәантәи исалам шәҟәқәа руак 
аҿы иазгәеиҭоит  ахәышәтәырҭаҿ 
дшышьҭоу, аҳақьымцәа иеиқәыр-
хара рыҽшазыршәо. Акыр аамҭа 
иҭаацәа ргәыӷуа ишааигоз, 1945 
шықәса август 5 рзы игәыӷра шҿы-
цәааз иҩуеит: «Сгәабзиара аиӷьха-
ра ыҟам, агәыӷра сымам шьҭа шәа-
реи сареи ҳаибабоит ҳәа. Даара 
сгәы сыхьуеит, аха… Шәԥа, шәашьа  
Николаи Воуба».

Ари асалам шәҟәы аниҩ, хәымш 
рышьҭахь, 1945 ш. август 10 рзы, 27 
шықәса дшырҭагылаз аибашьраҿы 
иоуз ахәра ӷәӷәақәеи ихигаз 
агәаҟрақәеи ирыхҟьаны иԥсҭаза-
ара далҵит Ҭхьынатәи аибашьҩы 
гәымшәа, апартизан Николаи Во-
уба.

Зыԥсадгьыл гәакьаҿы знышә-
нап ҟамлаз, зҭаацәеи згәакьацәеи 
лабжышла ирзымкәабаз, урҭ  ры-
лабара ишазгәышьуаз  анемец фа-
шист итәылаҿы зыдунеи зыԥсахыз, 
Франкфурт зыхчнызахаз, аԥсуа 
жәлар рҵеи Николаи Воуба ихьӡ 
кашәара ақәым, уи  дыруаӡәкуп 
хьыӡла-ԥшала зыхьӡ аҭоурых иа-
зынхо, Аиааира Ду аазгаз ҳҵеицәа 
гәымшәақәа.

Николаи  Воуба анышә дамадо-
уп Одер иӡыхгылоу Франкфурт ақа-
лақь аҟны. Уи ихьӡ акамыршәразы 
Ҭхьына иргылоуп абаҟа, ихьӡ ахҵо-
уп ашкол.

АИААИРА ДУ –  79

Франкфурт 
зызқәаҭыԥхаз

Алиса Гәажә-ԥҳа

Афырхаҵара амҩа

Сынтәа Аџьынџьтәылатә еи-
башьра Ду еилгеижьҭеи  79 шықә-
са ҵит. Ашықәсқәа цацԥхьаӡа еиҳа-
е иҳа иаҳцәыӡуеит  ҳветеранцәа. 

Аџьынџьтәылатә еибашьра Дуӡӡа  
иалагеит   1941 шықәса рашәарам-
за 22 рзы.  Аԥснынтәи иалахәын 
55,5 нызқь-ҩык инарзынаԥшуа. Урҭ 

рахьынтә  17 нызқьи  430-ҩык рыҩ-
ныҟа изыхнымҳәӡеит. 22- ҩык Аԥс-
ны иалҵыз аҵеицәа Асовет Еидгыла 
Афырхаҵа ҳәа ахьӡ ҳаракы рыхҵоуп.

Иҟамлазар ҟалап аԥсуа ҭаацәарак 
зҵеицәа Аџьынџьтәылатә еибашьра 
Дуӡӡа иалахәымыз, ма уи ахыԥша  
зхьымсыз. Аибашьра иалагеит ҳәа 
заҳаз, аибашьра иалахәыз, иахьа зы-
дунеи зыԥсаххьоу, аибашьреи аџьеи 
рветеран, Арасаӡыхь ақыҭан ииз,  иа-
аӡаз  Цацикәа  Дарсалиа  дшәаны 
аӡәы ишьҭахь игылоз лакәмызт. Аԥ-
садгьыл ахьчара дцоит.

 Цацикәа Кәынта-иԥҳа Дарсалиа 
диит Очамчыра араион Арасаӡыхь 
ақыҭан.1940 шықәса рзы Мықәтәи 
абжьаратә школ даналга, лықәлацәа 
зегь реиԥш, ларгьы илҭахын бзиа 
илбоз  азаанаҭ ала (аҳасабеилыр-
гаҩ изаанаҭ) лҵара иацылҵарц. Аха 
лгәахәтәхьӡара еиԥҟьеит, 1941 шықә-
сазы Аџьынџьтәылатә еибашьра ҵы-
сит. Афашисттә Германиа Асовет Еид-
гыла  ианақәла Аԥсадгьыл ахьчаразы 
ицоз раԥхьатәиқәа дрылан Цацикәа 
Дарсалиа-ԥҳа.

Аԥсуа ԥҳәызба дахырыԥхьаӡа-
леит Баҭымтәи азениттә артилле-
риа архәҭа. Урҭ ирыхьчон Аҷареи 
Ҭырқәтәылеи рҳәаа – аӡиас Ҷо-
рох (анкьаӡа Аԥсара ҳәа изышьҭаз) 
ихыз ацҳа. Ари ацҳа аӷа идивер-
сантцәа иҭаԥшыхәны ирыман. Уахык  
иагьақәыркит уи ацҳа ԥыржәарц. 
Ари ауха Цацикәа ацҳа лҷаԥшьон. 
Аӷацәа нышьла ишаауаз гәазҭаз 
аԥҳәызба цхыраарак дамыҳәаӡакәа 
урҭ рыԥхьацара лхахьы илгеит. Ус 

егьыҟалҵеит, егьлыллыршеит.
Абри ахҭыс аҿы  иаалырԥшыз 

агәымшәаразы асержант ҳәа ар-
ратә чын лоуит, «Кавказ ахьчаразы» 
амедал ланаршьеит. Ари раԥхьатәи 
ҳамҭан. Уи ашьҭахьтәи леибашьратә 
мҩаҿы иаалырԥшуаз агәымшәара 
дыршаҳаҭуан жәабала лгәышԥы зҩы-
чоз  аорденқәеи  амедалқәеи.

Аибашьра иааирала  ианеилга 
ашьҭахь ԥсшьарак ҟамҵаӡакәа, Ца-
цикәа Дарсалиа  бзиа илбоз азанааҭ 
ала жәашықәсала лқыҭауаа рымаҵ 
луан. Уи леибашьратә гәымшәа-
реи, лџьатә усуреи, луаҩытәыҩсатә 
цәаҩа-ҟазшьа бзиеи рыла наунагӡа 
дыздыруаз зегьы ргәаҵаҿы даанхоит.

Аџьынџьтәылатә еибашьра 
Дуӡӡа (1941-1945 ш.ш.) иалахәыз 
аибашьреи аџьеи рветеран Цацикәа 
Дарсалиа-ԥҳа илыхьӡынҩылоуп

Аԥҳәызба гәымшәа

Стелла Сақаниа

Аԥсра иазмырӡуа ахьӡ

Наӡаӡа инбыжьит ба быԥсадгьыл,
Изыхҭныбҵоз бхы-быԥсы.
Ҳара ҳахьыҟам ганк быҽнадкыл,
Бымҩа бықәлоит ҳныжь зегьы.

Са сбызхәыцуеит абра сахьгыло,
Схаҿы иааиуеит аамҭақәак.
Афашистцәа цхлымуа ианжәылоз,
Иԥырҵәарц ҳ-Аидгыла аҵыхәтәа.

Усҟан баҭахуп анырҳәа
Бқәыԥшра бамеигӡеит – еибашьран.

Бнарывагылеит афырхацәа-гәымшәа,
Амца ацрамзи, ашьа кашуан.

Аԥсны иааӡаз аԥсуа ԥҳәызба,
Хьаҵра ззымдыруаз аҭыԥҳа!
Ианаҭахызгьы быжәлар рзыҳәа,
Баҿын урҭ рымаҵ аура.

Быԥхыӡ иалан Ҷорохә аӡиас,
Иҭаимԥшыхәуаз уи аӷа.
Ацҳа дықәсны знык даниас
Аԥснгьы иаԥеиԥшызеи ҳаӷеиҭа.

Аус амуазеи ба б-«Зенитка»!
Амцаԥшь ижәызҵоз ҳаӷа,
Бгәы ҭрысшазма аԥсуа ԥҳәызба,
Бара ианбырҭа агәрагара.

…Аҭынч бзазарахь ҳажәлар аниас,
Усҟангьы ибнымԥшит ааԥсарак.
Аԥшалас бныздоз Мықә аӡиас,
Еснагь иарҿыхон бгәаԥхара.

Быԥсы рылан башҭа-бгәара,
Еиҵаҭәы иҟаз бҭаацәара.
Урҭ ба бзыҳәан ибаагәаран.
Бымшра аҿымзи азҳара.

Иаратәы ҟанаҵоит аамҭа,
Аамҭа – зегьы злаӡо, зегь зырхо.
Бҳамазарц ҳҭахын шьардаамҭа,
Аха иҟалеит ҳамч змырхо.

Уажә ҳаанбыжьуеит зегь наӡаӡа,
Бзиала ҳәа барҳәоит быуа-бдыр.
Нарцәы балхмыз, быԥсы ҭынчыз,
Ибзыразуп бтәыла Аԥсны.

Зина Аргәын-ԥҳа

 d Аԥсуаа рҽыбӷаҟазара ами-
лаҭтә культура иахәҭакуп. 
Дыҷкәына, дыӡӷаб, ианыхәыҷу 
инаркны аҽықәтәашьа 
ддырҵон. Уи агәымшәара, 
аилҟьара, аԥстәы ахь абзиаба-
ра, уҳәа ацәаҩа бзиақәа ауаҩы 
иланааӡоит ҳәаиԥхьаӡаны. Аԥ-
суа иҽы еснагь  дахӡыӡаау-
ан, Аҽабӷаҟазара иахылҿиааит 
амилаҭтә хәмаррақәагьы. Урҭ 
рахьынтә иахьанӡа иааз ире-
иоуп ҽыла ампыл асра, ҽыла 
аҵәеигәыдҵара, аҳәаҟьара, 
ԥсуаҵас аҽырхәмарра. Арҭ ах-
кқәа рыла ишьақәгылоуп атәы-
лаҿы имҩаԥысуа аҽтәы спорт 
азы ачемпионатқәа. Есышықә-
са ақыҭақәа рҟынтә ако-
мандақәа еиндаҭлоит аԥхьахә 
агаразы. 

Мчыбжьык аанхеит Дәрыԥшь 
имҩаԥысран иҟоу Гәдоуҭа ара-
ионтә ачемпионат аҟынӡа. Аҽа-
зыҟаҵарақәа иршыкьымҭо-
уп. Ҟәланырхәатәи акоманда 
хышықәса инеиԥынкыланы ари 
ачемпионат аҿы аиааира агоит. 
Ҵыԥх Риҵатәи акоманда ахьӡала 
Аԥсны иачемпионхеит. Уи адагьы, 
2020-тәи ашықәс азы Москватәи 
аипподром аҿы аурыс хәаԥш-
цәа иддырбеит аԥсуа милаҭтә 
ҽырхәмаррақәа. 

Ҟәланырхәа иалҵит аҽыбӷаҟа-
зартә спорт аҿы зыхьӡ еицырды-
руа маҷҩымкәа. Урҭ рхыԥхьаӡа-
раҿы дыҟоуп Џьубеи Аҩӡба. Иара 
жәларбжьаратәи акласс змоу ас-
порт азҟаза ҳәа ахьӡ имоуп. Аус 
иуеит Урыстәыла, иԥышәа еи-
зирҳауан Америка, Дубаи.  

Ҟәланырхәатәи аҽтәы ко-
манда еиҿкаан аибашьра 
ашьҭахь, игәалаиршәоит иахьа 
аҽыҩҷкәынцәа азыҟазҵо, 
аҽыбӷаҟаза Гәырам Надариа.

«Ҳахьҽазыҟаҳҵоз аҭыԥ азал-
хны, адәы рыцқьаны, аҽырҩырҭа 
ҳнапала иҟаҳҵеит, аамҭаказы 
аипподромгьы ара иҟан, насо-
уп Дәрыԥшьҟа ианиарга. Аҽҭра 
ажәытә колнхаратә ферма ахы-
браҿы еиҿаҳкааит. Аибашьра 
ашьҭахь ҩ-абиԥарак акоманда 
алахәылацәа еиҵаҳааӡахьеит. 
Иахьа жәеиза ҽы ҳамоуп. Да-
ра зегьы шьацқьоуп ирылоу. 
Аҽҵысқәа ҩба ҳааӡоит. Аҽқәа 
рбара цәгьоуп, аха акоманда 
ацхыраара арҭоит ақыҭа иалҵыз 
анаплакҩцәа», -  еиҭеиҳәоит Гәы-
рам. 

Гәырам асовет аамҭа-
зы Гәдоуҭатәи акоманда да-
ланы Қырҭтәыла ачемпионат 
аҿы дыхәмаруан. 45 шықәса 
аҽтәы спорт иазикит. 18 шықә-
са ихыҵуан раԥхьатәи ачемпио-
нат аҿы данцәырҵ. Иахьа иқыҭа 
гәакьа акоманда дахылаԥшуеит. 
Иахьыхәмарлак аԥхьахә рым-
гакәа иаауам.

«Қыҭацыԥхьаӡа иҟазаро-
уп акомандақәа. Аҽыбӷаҟазара 
ааӡагоуп. Аҽахьы абзиабара, уи 
иацу аҵас аԥсуаа ҳшьа иалоуп», 
- иҳәоит Гәырам Надариа. 

Ииашаҵәҟьаны, аԥсуаа ҳҿы 
ахәыҷы ԥшьба-хәба шықә-
са анихыҵуаз инаркны аҽы 

дақәыртәаны ашҭаҿы ддыр-
ныҟәон, аҽыбӷаҟазара иларааӡон. 
Аиҳабацәа ирҿырԥшны аҽқәа 
дырхәмаруан. Атәылаҿацәҭҵа-
аҩы Симон Басариа ианҵамҭақәа 
рҿы иҩлоит: «ааба-жәа шықә-
са зхыҵуаз ахәыҷқәа аҽы-
рыҩрақәа рҿы ихәмаруан. Аарла 
адгьыл аҿы иубарҭаз, аԥшатлакә 
иаҩызаз аҽқәа иахьрықәтәоз 
џьашьатәуп» ҳәа. 

Жәаҩа-жәиԥшь шықәса 
зхыҵуаз арԥарцәа ракәзар, ҽы-
ла хара ирышьҭуан. Аԥсныҟа иа-
ахьаз аурыс аруаҩ Лазар Сере-
бриаков иҩуан, иара дызлахәыз 
аныҟәарақәа рҿы дышрылаз 
жәиԥшь шықәса зхыҵуаз аҷкәын, 
акала аиҳабацәа ирыҵамхакәа 
ҽыла акаҵәарақәа ирхыҵуаз. 

Иҳәатәуп, аҷкәынцәа рыдагьы 
аӡӷабцәа аҽықәтәашьа шыд-
дырҵоз ишыхәыҷыз инаркны. 
Константин Маҷавариани иҩуеит: 
Аԥсны лассы-лассы уахынла ду-
бар алшоит акәымжәы лышәҵа-
ны аҽы иақәтәоу аҭыԥҳа. Лара 
илыцнеиуеит гәыԥҩык арԥарцәа. 
Аҳәса рзы ҷыдала иҟарҵон акәа-
дырқәа. Рҟамчгьы ахацәа иркыз 
иреиԥшымызт. Уи еиҳа иҵаӷан, 
иласын, ирҩычан.  

Ҟәланырхәаа ҳанырҭаз аҽ-
ны ԥсшьарамшын. Аҽырҩырҭа 
адәаҿы ирацәан ахәыҷқәа. Да-
ра зегьы рыблақәа цырцыруа 
акоманда алахәылацәа рышҽа-
зыҟарҵо иазыԥшуан.   

«Арахь еснагь ахәыҷқәа ааи-
уеит.  Урҭ аҽқәа ирықәҳартәоит, 
ирышьцылартә иҟаҳҵоит. Аҽа-
аӡашьа ахәыҷқәа идумырбар, 
иӡуеит», - иҳәоит Гәырам Нада-
риа.

Ҟәланырхәа аус анаҳу-
аз, акоманда даланы иҽазыҟа-
иҵон аа-батәи акласс аҿы итәаз 
арԥыс Асҭан Гочуа. Иара иаби 
иабдуи аҽтәы спорт иазҟазо-
уп, уи шьҭрала иааргоит. Убы-
соуп ақыҭаҿы ахәыҷқәа аҽтәы 
спорт ишадрыԥхьалоугьы. Аха, 
акомандахь анеира ус имари-
ам. Аҽазыҟаҵарақәа хԥа-ԥшь-
ба шықәса анырцәагогьы ыҟоуп. 

Аҽтәы спорт даара ишәарҭоуп. 
Амашәыр ацуп, ԥышәада уахь 
анеира ҟалашьа змам усуп. 

Саид Смыр иаб Иура - дҽыбӷ-
аҟазан, ақыҭа азы дыхәмару-
ан, ачемпионатқәа дрылахәын. 
Иахьа уи иус иациҵоит Саид 
ихаҭа.  Иара дшыхәыҷыз инаркны 
аҽқәа дрыдҳәалоуп, бзиа ибоит. 
Аҽыбӷаҟазара аханатә иқәҿио-
мызт. Аха, уус бзиа ианубо, зегь 
акоуп, унапаҿы иааумгар ауӡом, 
иҳәеит Саид ҳаиҿцәажәараҿы.

«Саб, иага иамуазаргьы, 
уаҟәыҵ, уи уара иутәым ҳәа са-
иҳәомызт. Дсацәҳауан, аха сгәы 
ахиршәаӡомызт. Ари аус аҿы угәы 
каумыжьроуп. Аҽы бзиа иубоза-
роуп, ибзианы уазныҟәазароуп», 
-  еиҭеиҳәоит шьҭа аԥышәа змоу 
аҽыбӷаҟаза. 

Саид иааиԥмырҟьаӡакәа ако-
мандазы дыхәмаруеижьҭеи 4-5 
шықәса ҵуеит. Егьыс, 5 шықәса 
шихыҵуаз аҽы аӷәра ахамҵакәа 
дақәтәон. Адәы иахьықәыз дцаны 
аԥырцәқәа кны дҽыжәлон. 

Саид Смыр аҵиаахьчаратә 
маҵзураҿгьы аус иуеит, аҳәааҿы 
дгылоуп. Аспорти аусуреи ре-
идбалара цәгьоуп, иҳәоит иара. 
Аусураҿы асааҭ жәба рзы дыҟа-
зароуп. Аха, уи аԥхьа, ашьыжь 
асааҭ хәба рзы, иҽҭрахьы дааны, 
иҽы дахәаԥшны, нас аҩны иҽаа-
иҭакны аусура дцоит. Аус ицызуа 
еилыркаауеит дызҿу аус аҵакы, 
убри аҟнытә идгылоит, гәыбӷан 
ирҭом. Аҽырыҩрақәа мызкы шры-
гу ԥсшьара дцоит, аицлабрақәа 
ишахәҭоу иҽырзыҟаиҵарцаз. 

«Ҟәланырхәа акоманда иа-
накәзаалак аиааира агоит аиц-
лабрақәа рҿы. Аҵәи ампыли рҿы 
иӷәӷәоуп. Урҭ уреиԥшымхар зал-
шом», -  дцәажәоит Саид. 

Арԥыс уажәы дзықәтәоу аҽы 
Ескадра - ҽы џьбароуп, аха ауаҩы 
инаалоит. Саид сынтәа иааихәе-
ит. Аԥхьа акыраамҭа еинааломызт, 
изыӡырҩуамызт, аха уажәы еиза-
аибагеит, дақәгәыӷуеит. «Алеишәа 
цәгьоушәа ахы унарбоит, аха агәы 
разуп», - иҳәоит Саид иҽи иа-
реи ирымоу абзиабара иблақәа 

ирхубаалауа. «Ескадра» сынтәа 
раԥхьаӡа акәны аҽыхәмаррақәа 
ирылахәуп.  

«Ицәгьоуп, иҟанаҵо уз-
дырӡом. Иага аҽы уақәгәыӷуа-
заргьы, имыхәмарыц адәаҿы ахы 
шымҩаԥнаго уздырӡом. Ажәлар, 
амузыка, ари зегьы макьана 
иаздырӡом. Иҟанаҵо Дәрыԥшь 
ашҭаҿы иаабоит», - иҳәеит Саид 
иҽы алахь инапы аахьшьуа. 

Уаанӡа Саид имаз аҽи иареи 
ԥшьышықәса еицыхәмаруан, аха 
рымҩақәа еицәыхҟьеит. Аҽы-
уаҩи иҽи еинаалозароуп, урҭ аиз-
ыӡырҩра анрымам, еидыгатәуп. 
Саид «Ескадра» аԥхьа имаз аҽы 
иҭиир акәхеит. Иахьа уи Аҷанда-
раа рзы ихәмаруеит. 

Дарбанзаалак  ҽыуаҩк 
иеиԥш, Саид ишьыжьгьы алаго-
ит аҽҭраҿы. Дшааилак аҽы ахәы 
афазар гәеиҭоит, ус анакәха уи 
агәы бзиоуп. Анаҩс аҭыԥгьы,  иа-
ра аҽы ахаҭагьы дрыцқьоит. Нас 
иҭганы сааҭк-ҩсааҭк «аус аруны» 
акәадыр ақәхны, аԥхӡы иалҵыз 
зегьы уӡәӡәоит. Нас еиҭа иаар-
ныҟәаны, аԥсы аршьаны, ахәы 
аҭаны, иҭаукуеит. Аҽы ашьақар, 
акәҭаӷь, ацха, зегьы иааилаҵаны 
иарҭоит. Еиҭа бзиа иабоит аҵәеи 
аҷыхи. Шьыжьымҭан, хԥаҟа са-
аҭ аамҭа уцәагоит, нас шьыбжьон 
еиҭа акраҿаҵатәуп. Хәылбыҽхан 
ҩаԥхьа иҭыргоит. Аҽы ҽнак ахь 
хынтә акраҿарҵоит, аха уажәы 
ҩынтә, аицлабрақәа раԥхьа афор-
ма ацәымӡырцаз. Аҽы есыҽны иа-
наамҭоу ишахәҭоу аус арутәуп, ас-
порт иалоу аӡә еиԥш.  

Ахәмаррақәа рахь инарго аҽы 
хышықәса еиҵамзароуп. «Ескад-
ра» ԥшьышықәса ахыҵуеит. Зегь 
реиҳа зықәрахь инеихьоу Ҟәла-
нырхәаа рҽы 18 шықәса ахыҵу-
еит. Агәыԥ аҿы иҟоуп ахатә ԥҟа-
рақәа, урҭ урықәшаҳаҭымзаргьы, 
урықәныҟәалароуп. Ус еиԥш, зегь 
реиҳа ихадараны ирымоу –аҽы-
уаҩ инаало аҽы дақәдыртәоит, уи 
иара итәымзаргьы ҟалоит. Араҟа 
аус злоу атандем ауп. 

Саиди сареи ҳахьынӡе-
ицәажәоз, «Ескадра» даара 
игәыбзыӷуа ахы сыднашьылон, уи 
аамҭазы сыҭнаҵаауазу исахәма-
руазу атәы аҳәара уадаҩуп, аха, 
ишакәхалак, иаргьы саргьы ҳаи-
бадырра сеигәырӷьеит.

Ҽыла ампыл асраҿы Џьамал 
Ҳалуашь еиӷьу дыҟаӡам рҳәоит 
иҩызцәа. Иҳәатәуп, аҽырхәмар-
рақәа - ҽыла аҵәеигәыдҵара, 
аҳәаҟьара, ԥсуаҵыс аҽырхәмарра 
рахьынтә, ҽыла ампыл асра зегьы 
реиҳа ишәарҭоу хәмарроуп. Џьа-
мал 44 шықәса ихыҵуеит. Ҵыԥх 
Аԥсны ачемпионат аҿы 14 мпыл 
рахьынтә 12 иара иҭаиршәит. 
«Уи зыбзоуроу акоманда зегьы 
рыхәмарра ауп», - иҳәоит Џьа-
мал еихьӡарақәа ртәы аиҭаҳәара 
мап ацәкуа. Џьамал аԥышәа змоу 
ҽыбӷаҟазоуп. Жә-шықәса зхыҵуа 
иҽы «Валенсиеи» иареи ф-чем-
пионатк ирылахәхахьеит. Дара 
убысҟак еишьцылахьеит, ажәада 
еилибакаауеит. 

Ақыҭаҿы иахьагьы аӡбахә 
рҳәоит 30 шықәса аспорт иазааԥ-
саз аҽы. Уи Павел Цәышәба иҽо-
уп. Аԥшәма иԥсҭазаара далҵхьеит, 
аха уи иԥа Даур аҽы пату ақәҵа-
ны ибоит. 

Ҟәланырхәаа аҽыбӷаҟаза-
ра абиԥарала еимдо иааргоит. 
Ахәыҷқәагьы адуцәа ирҿырԥш-
ны уи аус ргәы азыбылуеит. Аҽа-
аӡареи аҽықәтәареи ахь ирымоу 
абзиабара еихарҳауеит. 

Амилаҭтә культура 
иахәҭаку

Ҳшьа иалоу 
аҽыбӷаҟазара

Альбина Жьиба    

«Афатә хаақәа 
рџьармыкьа» – 2024

 d Маи 2 рзы Аҟәа, Ахақәиҭра ашҭаҿы  
имҩаԥысит  Мшаԥныҳәа  аламҭа-
лазтәи  «Афатә хаақәа рџьармыкьа» 
ажәбатәи ацәыргақәҵа. Уи  иалахәын 
50-ҩык инарзынаԥшуа,  еиҿнакааит 
Аԥсны Ахәаахәҭра-Ааглыхратә палата.

Аԥсны Ахәаахәҭра-ааглыхратә па-
лата аиҳабы  Тамила Мырцхәлаа из-
лалҳәаз ала, раԥхьаӡакәны, иахьа зы-
дунеи зыԥсаххьоу Геннади Гагәылиа 
иаԥшьгарала еиҿкаан 2013 шықәсазы 
ас еиԥш иҟоу аусмҩаԥгатә. Уи хықәкы 
хадас иман ауаа рнапкымҭақәа,  рчыс 
хаақәа рӡыргара. Раԥхьаӡа зхы ала-
зырхәыз рхыԥхьаӡара маҷҩын – 
жәохәҩык рҟынӡа инаӡон. Анаҩс 
рхыԥхьаӡара хәыҷы-хәыҷла иацло 
иалагеит. 

Ари ацәыргақәҵа рхы аладырхәыр 
ауеит Аԥсны инхо, агәаҳәара змоу 
зегьы, дара рхаҭа рнапала иҟарҵо 
ачыс аӡыргаразы. Урҭ рхыԥхьаӡараҿ 
иҟан Иԥшьоу Мшаԥы аламҭалазтәи 
ачыс хкқәа реиԥш, еиуеиԥшым ача-
рыц хкқәа, акакан лыхқәа, ақалмышь, 
аџьынџьыхәа уҳәа ирацәаны. Иара 
убас ахаақәа рыдагьы, араҟа иуԥы-
лон Анцәахаҵаратә ныхачаԥақәа,  
ацәашьқәа, ааԥынраз ицәырҵуа еи-
уеиԥшым ашәҭ хкқәа, адекор ҳәа 
изышьҭоу арԥшӡагатә маҭәарқәа.

Ари ацәыргақәҵа зхы алазырхәыз 
дыруаӡәкуп Мадина Ашә-ԥҳа. Уи 
лажәақәа рыла, ҩажәи хәба шықәса 
раахыс  аџьынџьыхәа аҟаҵара  лнапы 
алакуп. Иазгәалҭеит  аџьынџьыхәа 
ҩ-хкыкны ишыҟалҵо, араса - лыхи, 
акакан - лыхи. Урҭ зҭылшьуа ақал-
мышьи, ажьырӡи, аԥсуа шылеи шракәу. 
Иара убас аџьынџьыхәа адагьы, ақал-
мышь, ақалмышь рҩа, еиуеиԥшым 
акаканлыхқәа ҟалҵоит. Иланар-
шьахьеит изныкымкәа аԥхьахәқәа.

Аҵыхәтәан  далкаан, ацәыргақәҵа 
аҭааҩцәа иргәаԥхаз  ачыс хаақәа 
рыҟаҵаҩ Сандра Абрамиан.

Мшаԥы аламҭалаз

Стелла Сақаниа


